
        
            
                
            
        

    
	МАОИЗМ МАОГИЙНХАН - II

	“БНМАУ, ШИНЖЛЭХ УХААНЫ АКАДЕМИ, ДОРНО ДАХИНЫ СУДЛАЛЫН ХЭЛТЭС” эрхлэн Улаанбаатар хотноо 1975 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Маогийнхан Бүгд Найрамдах Хятад Ард Улсад маоизмыг заавал мөрдөх ганц үзэл болгоод улмаар дэлхийн олон улсад дэлгэрүүлэхийг эрмэлзэж байна. Тэд хэрэг дээрээ марксизм-ленинизмийг маоизмаар, пролетарийн интернационаЛИЗМЫГ их гүрний дээрэнгүй үзлээр сольсон нь хятадын ард түмний социалист ололтыг үгүй болгож дэлхийн социалист систем, олон улсын коммунист, ажилчны ба үндэсний эрх чөлөөний хөдөлгөөн, дэвшилтэт бүх хүчний нэгдэл нягтралд ноцтой бэрхшээл учруулсаар байна. 

	Иймд маогийнхны хагалан бутаргах бодлого, ажил явууллагыг илчлэн няцааж байх нь чухал байна. 

	БНМАУ-ын ШУА-ийн Дорно дахины хэлтсийн дэргэдэх Редакцын Зөвлөлөөс эрхлэн энэ 1975 оны 2-р улирлаас эхлэн «Маоизм, маогийнхан» хэмээх өгүүллийн эмхэтгэлийг жилд 2—3 удаа товхимлоор хэвлэн гаргаж байх болно. 

	Энэхүү товхимолд маогийнхны «онол» практикийн тухай, эрдэм шинжилгээний өгүүлэл, шүүмж, тэмдэглэл, тайлбар нийтлэх зорилготой. 

	Үүнээс гадна ах дүү социалист орнууд ба бусад улсын зохиогчдын бүтээлээс холбогдох сэдвээр зарим зүйлийг орчуулан тавьж уншигчдад толилуулна. 


Ю. ЦЭДЭНБАЛ

	МАХН-ын Төв Хорооны нэгдүгээр нарийн бичгийн дарга БНМАУ-ын Ардын Их Хурлын Тэргүүлэгчдийн дарга

	 

	«КАПИТАЛИЗМЫГ АЛГАСАН СОЦИАЛИСТ НИЙГМИЙН БАЙГУУЛАЛД ШИЛЖСЭН НЬ» ГЭДЭГ ӨГҮҮЛЛЭЭС1

	* * *

	 

	Түгшүүртэй байдлыг намжаахыг эсэргүүцэн, нийт даяараа халз харгалдан тэмцэж байхын хүсэл бодол болсон этгээдүүдийн эсэргүүцлийг даван туулах шургуу тэмцлийн замаар урагш ахиж буй эрүүл саруул дэвшилт хандлага өөртөө зам гарган урагшилж байгааг дэлхий дахины үйл явдлын хөгжилт гэрчлэн харуулж байна. 

	Дэлхий дахины улс төрийн уур амьсгалыг эрүүлжүүлэхийг улайран эсэргүүцэгчдийн тоонд империалист харгис хүчний зэрэгцээгээр хятадын одоогийн удирдагчдыг оруулж болно. 

	Олон улсын тавцан дээр тэдний явуулж буй бодлого явууллага нь улс түмний нүдний өмнө нэр хүндээ улам бүр алдаж, маогийнхан бол энх тайван, аюулгүй байдал, социализмын үйл хэргийн дайсан мөн гэдгийг илчлэн харуулж байна. Хятадын эрх баригч маогийнхны улс төрийн чиг шугам, практик ажиллагааны мөн чанар бол одоо их гүрний цадигаа алдсан дээрэнгүй үзэл, арьс өнгө ялгаварлаж, түрэмгийлэн эзлэх үзэл, зарчимгүй чанар хийгээд энх тайван, социализмын үйлс, олон улсын пролетари нарын эрх ашгаас шууд урван тэрслэх явдал мөн. 

	Хятадын дотоод улс төрийн байдал маш тогтворгүй хэвээр байгааг тэнд болж буй хэрэг явдлын өрнөлт гэрчилж байна. Нийгэм-эдийн засгийн гол гол асуудал нь шийдвэрлэгдээгүй, социализмын үндэс суурь нь улам бүр муудаж, дээд эрх баригчид нь эрх тушаалын төлөө тэмцэлдсээр байгаа тийм нөхцөлд БНХАУ-ын 25 жилийн ой нь болжээ. 

	Олон улсын талбарт Бээжингийн үйлдэж буй ажил явууллага нь тэр аяараа Мао болон түүний шадар бараа бологчдын жанжлан ноёрхох, дээрэнгүй эрмэлзэлд захирагдан, империализмыг эсэргүүцэх агуулгаа алдаад, шууд социализм болон ард түмний эсрэг шинж чанартай болж байна. 

	Олон улсын талаар маогийнхны явуулж буй үйл ажиллагааны гол чиглэл нь зөвлөлтийг эсэргүүцэх үзэл болж байгааг тэмдэглэх хэрэгтэй. ХКН-ын X их хурлаас хойш социализмын эсрэг хятадын удирдагчдын тэмцэл нь чанарын шинэ шатанд шилжин орж, зөвлөлтийг эсэргүүцэх үзлийг хөөргөдөн дэвэргэх, дэлхийн социализмыг халз эсэргүүцэх явдлаа тэд «империализмыг эсэргүүцэх» тэмцэл гэгчийнхээ гол чиглэл болгон харуулж байна. Одоо хятадын эрх баригчид Зөвлөлт Холбоот Улсыг хятадын ард түмний үндэсний эвлэршгүй дайсан, бүх дэлхийн улс түмэн нэгдсэн фронтоор тэмцвэл зохих «нэгдүгээр зэргийн дайсан» гэж үзэхийн хамт социалист ертөнц оршин тогтохоо больсонд тооцож байна. Энэ оны 4-р сард НҮБ-ын ерөнхий Ассамблейн VI тусгай чуулган дээр хятадын төлөөлөгчдийн тэргүүн Дэн Сяопин хэлсэн үгэндээ «дэлхийн хоёрдугаар дайны дараа нэг хэсэг үед оршин тогтож байсан социалист лагерь одоо байхгүй болсон» гэж эрээ цээргүй хэлж байлаа. 

	Дэлхийн социализмын эсрэг тэмцэхээр хятадын удирдагчдын нээсэн шинэ фронт, олон улсын аюулгүй байдлыг бэхжүүлэх талаар (социалист болон энх тайвныг эрхэмлэгч улс орнуудын тавьж байгаа хүчин чармайлтыг таслах гэсэн тэдний оролдлого болон маогийнхан зөвлөлтийг эсэргүүцэх үндсэн дээр зарчмаа алдан хамгийн харгис хүчнүүдтэй эвсэн сүлбэлдэж байгаа нь энх тайван, ардчилал, нийгмийн дэвшил хөгжлийн үйлсэд асар их хор хөнөөл учруулж байна. Хятадын удирдлага Лениний эсрэг, үндсэрхэг дээрэнгүй бодлого баримталж социалист орнуудын эсрэг, юуны өмнө Зөвлөлт Холбоот Улсын эсрэг улс төрийн талаар империализмтай хуйвалдахад илэрхий бэлэн байгаа байдлыг харгис хүчин улам идэвхтэй ашиглаж байна. 

	Хятадын удирдагчид Зөвлөлт Холбоот Улсад аль болох их хор хөнөөл учруулж, гадаад бодлогыг нь бүхий л аргаар муучлан гутаах, олон улсын байр суурийг нь сулруулахыг оролдож байна. Тийм эрмэлзэл нь Мао болон түүний шадар бараа бологчдоос олон улсын аливаа чухал асуудалд хандах хандлагыг тодорхойлогч шалгуур болж байна. 

	Тийм оролдлого нь бас Бээжингийн эрх баригчид үүрэг хариуцлагаа бүрмөсөн огоорч, улс түмний, түүний дотор хятадын ард түмний эрх ашгийг бүдүүлгээр хөсөрдүүлж байгааг гэрчлэн харуулж байна. 

	Жанжлан ноёрхох, аминч явцуу эрмэлзэлдээ автсан хятадын удирдагчид капиталист орнууд дахь империалист, милитарист, хонзогногч хүчнүүдтэй ямар ч панз хийж, хамгийн харгис хэрцгий дэглэмийг шууд дэмжихээс буцахгүй болсныг баримт гэрчилж байгаа юм. 

	Тэмцэж байгаа улс түмний эрх ашгаас маогийнхан шууд урван тэрсэлсний биет жишээ бол Чилид хувьсгалын эсэргүү эргэлт болоход хятадын удирдагчдын баримталж байсан жигшүүртэй бодлого мөн. Тэд чилийн ардчилсан, эх оронч хүчнийг дэмжээгүйгээр үл барам, цэргийн фашист хунтыг яаран хүлээн зөвшөөрч байсан бөгөөд тэрхүү хунт нь Чилийн ард түмнийг зүйрлэшгүй зэрлэг хэрцгийгээр алан хядаж тарчилган зовоож тус оронд жил гаруйн турш дур зоргоороо авирлаж байна. 

	Дэлхий нийтийг ноёрхох өнгөлзлөгт нь БНХАУ-ын бодит бололцоо тохирохгүй байгааг нөхөхийн тулд маогийнхан дэлхийн хоёр системийн зөрчил, бодит тэмцлийг хортойгоор ашиглаж байна. Тэд урьдын адилаар байдлыг бүхий л аргаар түгшүүртэй болгох, зэвсэглэлээр улайран хөөцөлдөх, дайны голомт хийгээд хурцадмал байдлыг улам өрдөх гэж махран чармайж байна. ЗСБНХУ, АНУ хоёрыг мөргөлдүүлээд, өөрсдөө сугаран үлдэж «барсын тулалдааныг уулан дээрээс харж суух» өөрөөр хэлбэл дэлхий дахины тавцан дээр өөрсдийн ноёрхлыг тогтооход ЗСБНХУ, АНУ хоёрын цэрэг дайны мөргөлдөөнийг ашиглах явдал маогийнхны өвөрлөсөн далдын «нандин» зорилгын нэг болжээ. 

	Бээжин хэдийгээр Вашингтоны өмнө маш их зулгуйдан шарвалзаж байгаа боловч БНХАУ, АНУ хоёр ноцтой зөрчилтэй хэвээр байгаа бөгөөд Ази болон Номхон далайн сав газар хурц өрсөлдсөн хэвээр байна. 

	Эрх баригч маогийнхан Өрнө дахинтай хэлхээ холбоогоо өргөжүүлэхийн зэрэгцээгээр хятадын эдийн засаг, цэрэг зэвсгийн хүч нөөцийг нэмэгдүүлэхэд дээд зэргийн ашиг хожоо олж авах гол капиталист орнуудтай улс төрийн талаар хамтран ажиллах явдлыг Зөвлөлт Холбоот Улсыг эсэргүүцэх, дэлхий дахинд жанжлан ноёрхох тэмцлийнхээ хөшүүрэг болгон ашиглах зорилго тавьж байна. 

	Бээжингийн эрх баригчид Европ тивийн байдлыг тогтвортой болгоход саад тотгор хийхийг эрмэлзэн, Европт түгшүүрийг намжаалгахгүй байх гэж байдгаараа чармайж байна. Тэд НАТО-гийн түрэмгий эвслийг бэхжүүлэхийн төлөө, капиталист Өрнөд европыг Жоу Эньлайн хэлснээр «өрнө дахинд Зөвлөлт Холбоот Улсыг саатуулан барьж өгөх хүчин зүйл» болж чадахуйц улс төр, эдийн засаг, цэргийн хүчирхэг эвсэл болгохын төлөө илэрхий тэмцэж байна. 

	Хятадын удирдагчид Азид энх тайван, тогтвортой байдлыг бэхжүүлэхийг шургуу эсэргүүцэж, тус тивд хамтын аюулгүй байдлын систем тогтоохын эсрэг тэмцэгчид болоод байна. 

	Бээжингийн эрх баригчид үндсэрхэх явцуу зорилгоо мөрдлөг болгон, америкийн зэвсэгт хүчин, цэргийн баазыг Азид хэвээр байлгахыг эрмэлзэн тэмцэж байгаа юм. 

	Азид Японтой өөртөө ашигтай хамтын ажиллагаа хөгжүүлэх, түүнтэй эдийн засгийн хэлхээ холбоо өргөжүүлэх үндсэн дээр их ашиг хонжоо олж авах явдал хятадын удирдагчдын онцгой анхаардаг зүйл болжээ. Маогийнхан Японыг Азид өрсөлдөгчөө гэж үзэж байгаа боловч Зөвлөлтийн эсрэг, их гүрний бодлогынхоо хэрэгцээний үүднээс Японтой холбоотон болоход ч бэлэн байгаагаа илэрхийлцгээж байна. 

	Хятадын эрх баригчид Японы талаар баримталж байгаа бодлогоо зөвлөлтийн эсрэг чиглэлтэй болгож, зөвлөлт, японы харилцааг хөгжүүлэхэд саад хийхийг оролдсоор байна. Тэд уг чанартаа Япон-америкийн «аюулгүй байдлын» гэрээг сайшааж, «умардын аюул занал» гэгчийг тэрхүү гэрээний тусламжтайгаар няцааж ч чадна гэж Японыг ятгаж байна. Түүгээр үл барам Бээжингийн удирдагчид «умардын аюул занал» гэгч мануухайгаар айлган сүрдүүлж, «умардыг эсэргүүцэхийн тулд гар гараасаа барилцан бэлтгэхийг» Япон, Хятад хоёрт уриалж байна. Маогийнхан, Японы монополиткуудтай эвсэл холбоо байгуулахыг горилон, Зөвлөлтийн нутаг дэвсгэрийн хэсэг-Куриллийн арлуудад өнгөлзөж буй японы монополитны хууль бус санаархлыг ичгүүр сонжуургүй дэмжиж байна. 

	Маогийнхан «Гурав дахь ертөнцийг» мөн л өөрийн ноёрхлын хүрээ, их гүрний үндсэрхэх бодлогынхоо зэр зэмсэг гэж үзсээр байна. «Гурав дахь ертөнцийн» орнуудыг нөлөөнийхөө хүрээнд татан оруулахын тулд хятадын удирдагчид тактикийн шинэ арга мэх хэрэглэж, БНХАУ бол хөгжиж байгаа орнуудын эгнээнд багтана гэж зарлаж байна. Тэд хөгжиж байгаа орнуудыг тэдний жинхэнэ үнэнч хань холбоотон социалист хамтын нөхөрлөлийн орнуудаас салгаж, империализм, колоничлолын эсрэг биш, харин Зөвлөлт Холбоот Улс болон социалист орнуудыг эсэргүүцсэн тэмцэлд тэднийг чиглүүлэхийн тулд бүхнийг хийж байна. 

	Маогийнхны жанжлан ноёрхох, түрэмгийлэн эзлэх санаархал нь Хятадтай хил залгаа оршин суудаг орнуудад онц аюултай юм. Хятадын удирдагчдын ард түмний эсрэг, үндсэрхэг дээрэнгүй бодлогын хор уршгийг БНХАУ-тай айл хөрш оршин суугаа Азийн бүх орон нэгэн адил аль нэг хэмжээгээр амсаж байна гэж хэлж болно. 

	Айл хөрш орнуудыг өөрийн харьяат болгохын төлөө улайрч байсан хуучны эзэн хаадын харгис бодлогыг орчин үеийн нөхцөлд үргэлжлүүлэн, Бээжингийн эрх баригчид хятадыг бусад улс оронд санаа зорилгоо тулган хүлээлгэж байдаг маогийн нармай их эзэнт улс болгохын тулд айл хөрш азийн орнууд хийгээд Зөвлөлтийн Алс Дорнодын уудам их нутаг дэвсгэрийг булаан эзэлж ноёрхох зорилго тавьж байна. 

	Хятадын эрх баригчид хэзээнээс нааш Алс Дорнод, Өмнөд ба Зүүн Өмнөд Азийн районуудыг Мао Цзэдуны хэлснээр «Олон зуун жилийн турш удирдах роль гүйцэтгэж байсан» Хятадын нөлөөний гол бүс гэж үзэж байна. Маогийнхан тэр орнуудад нэвтрэн орох явдлаа улам хүчтэй болгохыг оролдож байгааг тэдгээр орны дотоод хэрэгт хөндлөнгөөс илэрхий бүдүүлгээр оролцон, төрийн бүрэн эрхт байдлыг нь зөрчиж, улс төр, эдийн засгийн талаар даралт шахалт үзүүлэн, зэвсэгт хүчээр сүр далайлгах аргыг олонтоо хэрэглэж буй сүүлийн үеийн хэрэг явдлууд гэрчилж байна. 

	Сүүлийн жилүүдэд, ялангуяа хятадад «соёлын хувьсгал» гэгчийн үеэр хятадтай айл хөрш нэлээд улс Бээжингийн цадиггүй дайралт, сүрдүүлэг, занал зүхлийн бай болж, тэдгээр оронд эргэлт хийж, хууль ёсны засгийн газрыг нь түлхэн унагахыг Бээжин уриалж байсан билээ. Бээжингийн удирдагчид Азийн орнууд дахь зожгирон салах сепарат хандлагыг дэвэргэхийг эрмэлзэж, засгийн газрын нь эсрэг зэвсэгт тэмцэл зохион байгуулж, тэдгээр орныг улс төр, эдийн засгийн талаар сулруулахыг оролдож байжээ. 

	Бээжингийнхэн Балба, Бирм, Индонез зэрэг Азийн олон орны дотоод хэрэгт оролцон, тэдгээр оронд хорлон бусниулах ажил хэрэг үйлдэж байсныг дэлхийн олон нийт сайн мэднэ. Хятадын удирдагчид бас Энэтхэгийг түүний айл хөрш улс - Пакистан, Бангладеш, Шри-Ланктай муудалцуулах гэсэн оролдлогоо одоо болтол үргэлжлүүлсээр байна. 

	Хятадын удирдагчид айл хөрш улсуудтайгаа газар нутаг, хил хязгаарын маргааныг нэг биш удаа үүсгэж, уг маргааныг шийдвэрлэх гэж байгаа нь энэ гэж олон удаа зэвсэг хэрэглэж байв. Жишээ нь Бээжингийнхэн 1962 онд Гималай дахь хилийн маргааны улмаас Энэтхэгийн эсрэг цэрэг дайны будилаан үүсгэсэн юм. Мөн 1965 онд Бээжин тэр үед Кашмирын улмаас Энэтхэг, Пакистаны хооронд үүссэн будилааныг ашиглан, энэтхэгийн хил дээр байдлыг дахин ноцтойгоор хүндрүүлж, Зөвлөлт Холбоот Улсын зуучлалаар Ташкентад болсон Энэтхэг, Пакистаны удирдагчдын уулзалтыг тасалдуулах гэж оролдож байв. 

	Бээжингийн илэрхий ажиллагааны балгаар Параселийн арлуудын районд энэ оны эхээр үүссэн зэвсэгт мөргөлдөөн нь Хятад өөрийн санаархсан нутгийг эзэрхэн ноёрхох эрхээ батлахын тулд хүч хэрэглэхээс ч буцахгүй: болсныг дахин тодорхой харууллаа. 

	Маогийнхан «энхийг бүтээгч», Азийн ард түмний «анд нөхрийн» дүр үзүүлсэн хуурамч багаа улс түмний эсрэг, түрэмгийлэн эзлэх явууллагаараа өөрсдөө авч хаясан учир Азийн улс түмэн Бээжингийн өнгөлзлөгийн талаар сонор сэрэмжтэй байх дүгнэлт хийсэн нь хэн бүхэнд тодорхой билээ. 

	Бусад улс түмнийг жанжлан ноёрхох маогийнхны оролдлогыг өдий төдий улс орон эрс шийдвэртэй эсэргүүцээд ирмэгц хятадын удирдагчид уг явдлаас өөр «ашиг хонжоо» олж авах, өөрөөр хэлбэл Хятад орон эргэн тойрон дайсны хүрээлэлд, оршиж байгаа мэтээр хятадын хөдөлмөрчдөд үнэмшүүлэх, социалист орнуудтай найрамдаж хүндэтгэх сэтгэлийг хятадын ард түмний ухамсраас хусаж хаях, тэднийг айл хөрш улс орноо нүд үзүүрлэн түрэмгийлэх үзэл санаатай болгох, хятадын нийгмийн дотор үндсэрхэх, их гүрний даварсан дээрэнгүй үзэл дэвэргэхийг эрмэлзэж байна. 

	 Олон улсын тавцан дээр Хятадын маоист удирдах бүлгийн явуулж буй социализмын эсрэг түрэмгийлэн эзлэх илэрхий чиг бодлогын бүрэлдэхүүн хэсэг бөгөөд онцлог илрэл бол бүрэн эрхт тусгаар тогтносон Бүгд Найрамдах Монгол Ард Улсын талаар баримталж байгаа бодлого юм. Хятадын удирдагчдаас Монголын эсрэг явуулж байгаа бодлого бол монголын ард түмнийг, түүний эрх чөлөөт, тусгаар тогтносон хөгжлийг, манай ард түмний хамгийн яруу сайхан ололт — Зөвлөлт Холбоот Улстай тогтоосон ах дүүгийн эвдэршгүй найрамдлыг туйлаас үзэн ядах үзлийг нэвт шингээсэн хамгийн бузар булай бодлого мөн гэдгийг цохон тэмдэглэх хэрэгтэй. Хятадын милитаристууд, Чан Кайшийнхнээс уламжлан ирсэн их гүрний колоничлох өнгөлзлөг нь БНМАУ-ын талаар хятадын удирдагчдын баримталдаг бодлого, явууллагын үндэс болж байна. 

	Аль 1936 онд Мао Цзэдун америкийн сэтгүүлч Эдгар Сноутой ярилцахдаа хятадын хувьсгал ялахтай хамт Бүгд Найрамдах Монгол Ард Улс аяндаа хятадын холбооны хэсэг болно гэж мэдэгджээ. Бирм, Энэтхэг-хятадын хойг Солонгос, Монголыг Хятадаас «хууль бусаар тасалж салгасан» хэсэг гэж үзэж байдгаа Мао ярьж байжээ. Чан Кайши ч бас тэгж ярьж, тэдгээр бүрэн эрхт улсыг хятадын бүрэлдэхүүнд «буцааж оруулахыг» шаардаж байжээ. 

	1945 онд Мао болон түүний шадар дотнын хүмүүс АНУ-тай хамтран ажиллах, тусламж авах гэж гуйж гувшиж байх үедээ хятадын эдгээр зүтгэлтнүүд Монгол орныг хятадад хүчээр нийлүүлэх хүсэлтэй байгаагаа америкийн албаны хүмүүст ярьж байжээ. 

	Мао, түүний ойр дотнын этгээдүүд БНМАУ-ыг хүчээр эзлэн авах үл гүйцэлдэх хэрцгий төлөвлөгөө өвөрлөн монголын ард түмний болон түүний төр улсын хувь заяаг манай ард түмэн, түүний засгийн газрын ар хударгаар шийдвэрлэж болно гэж үзэж байжээ. Үүнийг дор дурдсан баримтууд гэрчилж байна. 

	Хятадын чөлөөлөх арми Бээжинг ч аваагүй давшилтаа Манжуураас дөнгөж эхэлж байсан 1949 оны хоёрдугаар сард Мао Цзэдун Шар мөрний хавийн ууланд бүгж суухдаа Зөвлөлт Холбоот Улсын удирдагч нарт хандаж, БНМАУ-ыг Хятадад нэгтгэх талаар тэдний саналыг асуун шалж байжээ. Тэрхүү шалж шалгаасан асуултад нь И. В. Сталин хариулахдаа, монголчууд оршин амьдардаг бүх район автономит нэг улс болж нэгдэхэд хүрдэг юм гэлээ ч гэсэн Бүгд Найрамдах Монгол Ард Улс автономит улс болж Хятад улсын бүрэлдэхүүнд орох хэмээж байгаа нь энэ гэж тусгаар тогтнолоосоо няцаж буцахгүй нь л лав гэж Зөвлөлт Холбоот Улсын удирдагчид үзэж байна. Энэ талаар шийдвэрлэх үгийг БНМАУ өөрөө хэлэх ёстой гэжээ. 

	 БНХАУ байгуулагдаж, Бүгд Найрамдах Монгол Ард Улстай албан ёсны дипломат харилцаа тогтоосны дараа ч гэсэн Мао Цзэдун, түүний ойр дотнын бусад этгээд БНМАУ-ыг хүчээр эзлэн нэгтгэх санаархлаа орхиогүй юм. 

	1954 онд БНХАУ-ыг тунхагласны таван жилийн ойгоор зөвлөлтийн төлөөлөгчдийг Бээжинд очоод байх үед, хятадын удирдагчид Бүгд Найрамдах Монгол Ард Улсыг Хятадад нийлүүлэх талаар «хэлэлцэн тохирох» саналыг Зөвлөлт Холбоот Улсын төлөөлөгчдөд их гүрний ичгүүр сонжуургүй бардам зангаараа тавьж байжээ. Мао Цзэдун, түүний шадар дотнын хүмүүс монголын ард түмний тусгаар тогтнолоо нандигнан эрхэмлэдгийг сайн мэдсээр атлаа ийнхүү уг асуудлыг «хэлэлцэн тохиролцож» болох ямар нэг үл ялих зүйл мэтээр тавьж, үнэн чанартаа социалист улс - БНМАУ-ыг эзлэн авахыг шаардаж байв. Тэгэхэд нь Зөвлөлт Холбоот Улсын төлөөлөгчид хятадын удирдагчдын тавьсан асуудлыг авч хэлэлцэхээс татгалзаж иймэрхүү асуудлыг шууд монголын ард түмэнд, БНМАУ-ын засгийн газарт тавивал зохих юм. Бүгд Найрамдах Монгол Ард Улсын хувь заяаг Бээжин, Москвад биш Улаанбаатарт шийдвэрлэх ёстой гэж тэдэнд тов тодорхой мэдэгдсэн байна. 

	1956 онд болсон ЗХУКН-ын XX их хурлын дараа Бээжингийн удирдагчид, И. В. Сталиныг тахиж шүтэхийг шүүмжилсэн явдлыг мөн л БНМАУ-ыг хүчээр эзлэн нэгтгэх шунахай зорилгоо биелүүлэхэд ашиглах оролдлого хийжээ. Тэд зөвлөлтийн удирдагчдад хэлэхдээ та нар нэг хүнийг тахиж шүтэх явдлыг шүүмжилж, түүний хор уршгийг арилгахаар шийдвэрлэсэн нь зүйтэй хэрэг юм. Тэгэхлээр Монголыг Хятадад нийлүүлэхийг Сталин зөвшөөрөөгүй явдал бол нэг хүнийг тахиж шүтэж байсны нэг хор уршиг байгаа юм шүү дээ. Ийм учраас тэрхүү «хор уршгийг арилгах» хэрэгтэй гэж шаардаж байжээ. Тэгэхдээ хятадын удирдагчид Монголыг Тайванийн нэг адил бүрэлдэхүүндээ буцааж оруулбал зохино гэж үзэж байгаагаа шууд хэлж байсан юм. 

	 Үүнд И. В. Сталины үйл ажиллагааны зөвхөн нэг алдаатай талыг шүүмжилж байгаа бөгөөд харин Сталин бол БНМАУ-ын талаар зөв бодлого баримталж байсан юм. Ийм учраас тэр бодлогыг дахин авч хэлэлцэх шаардлагагүй юм гэж. Зөвлөлтийн удирдагчид мэдэгдсэн байна. Түүнчлэн Тайваньд хятадууд, харин Монголд дан монголчууд оршин суудгийн дээр монгол бол хуучин дэглэмийн үед ч Хятадын бүрэлдэхүүнд багтаж байгаагүй тусгаар тогтносон улс учраас Монгол, Тайвань хоёрыг адилтгаж үзэх нь буруу гэдгийг зөвлөлтийн удирдагчид цохон тэмдэглэжээ. 

	1964 оны 7-р сард Мао Цзэдун японы социалист намын төлөөлөгчидтэй уулзаж ярилцахдаа, БНМАУ-ыг БНХАУ-д нэгтгэх ёстой гэсэн асуудлыг дахин сэдэж байв. Тэгэхдээ Мао бас Монгол орныг «боолчилж», «колонио» болгосон мэтээр Зөвлөлт Холбоот Улсыг гүтгэн зэмлэж байжээ. Мао олон жилийн турш мөрөөдөл болгож хүсэн оролдож байсан тэр зүйлээ БНМАУ-ын хамгийн үнэнч нөхөр, авран хамгаалагч Зөвлөлт Холбоот Улсад гүжирдэн тохсон нь илт байна. 

	Хүнд хэцүү сорилтыг эрх чөлөө, тусгаар тогтнол, эх орныхоо нэр төрийн төлөө явуулсан тулалдааны талбарт ах дүү зөвлөлтийн ард түмэнтэй цуг туулж ирсэн Монголын ард түмэн юунд ч үл давагдах хамгийн лут хүч болсон монгол-зөвлөлтийн найрамдлыг эвдлэн бусниулахыг эрмэлзэгч маогийнхны тэр хорт гүтгэлгийн уг санааг сайн мэдэж байгаа юм. 

	БНМАУ-ын талаар Бээжингийн хийж байгаа түрэмгийлэн эзлэх өнгөлзлөг нь газрын зургаар ч илрэн харагдаж байна. Жишээ нь БНХАУ-д нэг бус удаа хэвлэгдсэн «Орчин үеийн Хятадын товч түүх» хэмээх суралцах бичиг, 1972 онд хэвлэгдсэн «Дэлхийн атлас» болон газар зүйн бусад баримт бичигт маогийнхан БНМАУ-ыг биеэ даасан улс биш, харин хятадын хэсэг болгон зуржээ. Тиймэрхүү газрын зураг одоо болтол Тайваньд хэвлэгдэн гарсаар байгаа шүү дээ. Эрх чөлөө, бүрэн эрхтэй хөгжин мандах замаар хагас зуу гаруй жилийн Турш замнан яваа Бүгд Найрамдах Монгол Ард Улсын тусгаар тогтнолыг хятадын одоогийн удирдагчид ийнхүү чанкайшийнхний нэг адил хүлээн зөвшөөрөхгүй байгаа юм. 

	 БНМАУ бэхжиж, түүний олон улсын нэр хүнд өсөж байгаа нь БНМАУ-ыг Хятадад нэгтгэхийг санаархагч маогийнхны таалалд хэзээ ч нийцэж байгаагүй билээ. 1961 он хүртэл БНМАУ Нэгдсэн Үндэстний байгууллагад элсэн орох эрхээ эдлэхийн төлөө ах дүү социалист орнууд болон энхийг эрхэмлэгч бусад улсын хамт тэмцэж байхад манай орныг олон улсын тэр байгууллагад элсүүлэх талаар БНХАУ-ын засгийн газар өөрийн саналыг албан ёсоор ганц ч удаа хэлээгүй нь учиртай юм. 1961 онд БНМАУ-ыг НҮБ-д элсэж, түүнд БНМАУ-ын холбоотон, анд нөхөд гүн их баяр талархлаа илэрхийлж байхад хятадын эрх баригчид л таг дуугүй өнгөрч байлаа.

	Маогийн үзэл сурталчид нийт монголчуудыг Хятадын ивээлийн дор нэгтгэхийг эрмэлзэн, БНХАУ үүсэн тогтсон цагаас эхлэн Чингис хааны нэрийг ашиглахыг оролдож, түүнийг «олон үндэстэн бүхий хятадын аугаа их эзэнт улсыг» сэргээн мандуулсан «Хятадын эзэн хаан» гэж зарлаж байв. Тэгэхдээ монголчуудын аян дайнаар эзлэн авч байсан Газрын дундад тэнгис хүртэлх бүх газар нутгийг Хятадын эзэнт улсын бүрэлдэхүүнд багтаан оруулсан байна. 

	Хятадын удирдагчид монголын ард түмэн болон урьд чингисийнхний уланд талхигдаж явсан улс түмний хооронд үндсэрхэх үзэл санаа дэгдээхийн тулд Чингисийн нэрийг ашиглах зорилгоор 1956 онд улсаас асар их мөнгө хөрөнгө зарцуулж Чингис хааны онгон тахилгын сүмийг Хятадад байгуулжээ. Маогийнхан ийнхүү Чингис хааныг өргөмжлөхдөө өөрсдийн их гүрний дээрэнгүй бодлого, бусад улс орон, ард түмний газар нутагт өнгөлзөх санаархлаа зөвтгөхөд ашиглахыг л гол зорилго болгожээ. 

	Хэрэв маогийн санаснаар БНМАУ-ыг Хятадад нэгтгэсэн бол монголчууд ямаршуу байдалд орох байсныг одоо Хятадад болж байгаа хэрэг явдлаас хялбархан ойлгож болох бөгөөд үүнийг БНХАУ-д оршин суугаа хятад биш үндэстний тухайлбал Өвөр монголын жишээнээс нүдээр үзэж болно. Өвөр монголын газар нутгийн ихэнх хэсгийг тасчин хувааж, хятад мужуудад тараагаад харин өвөр монголчууд өөрсдөө хамгийн наад захын эрх мэдлээ алдаж, тэр ч байтугай хятад хүмүүсийн дэргэд монголоор ярих ч эрхгүй болоод байна. Ийнхүү Өвөр монголын «автономит засаг» нь хоосон нэр болж, хүн амыг бүх шугамаар хүчээр уусган хятадчилж байна. Их хан үндэстний дээрэнгүй үзэлдээ гаарсан маогийнхан БНХАУ-д оршин суугаа хятад биш үндэстнүүдийн талаар устган сөнөөх энэрэлгүй бодлого явуулж, Хятад дахь үндэстний цөөнхийг хэмжээлшгүй гаслан зовлонд учруулж, доромжлон зовоож, эрх мэдэлгүй болгож байна. 

	Бээжингээс ЗХУКН, МАХН болон коммунист ажилчны бусад намын эсрэг Зөвлөлт Холбоот Улс, ах дүү социалист бусад орны эсрэг улаан цайм гүтгэн дайрах дээрэнгүй кампанийг ид өрнүүлж байх үеэр хятадын эрх баригчид, Бээжингийн хэвлэлийн гүтгэн дайрсан материалыг монголын хэвлэл, радиогоор нийтэлж нэвтрүүлэхийг шаардаж Бүгд Найрамдах Монгол Ард Улсын нам, төрийн удирдлагад шахалт даралт үзүүлэхийг оролдож байлаа. Тэр шаардлагыг Монголын тал эрс няцаасан юм. 

	Уршигт «Соёлын хувьсгалын» жилүүдэд ялангуяа 1967 онд Бээжинд БНМАУ-ын Элчин сайдын яамыг улангасан гаарсан өдий төдий танхай балмад этгээд маогийнхны тушаалаар хонон өнжин бүслээд түүний хашаа хороонд дайран орж, элчин сайдын яамны ажилтан нарын биед зэрлэгээр халдаж, дипломат машиныг нь эвдэн шатааж, улмаар БНМАУ-ын удирдагчдыг алж хядах, засгийн газрыг түлхэн унагаахыг ч уриалцгааж байлаа. 

	Хятадын эрх баригчид үзэл суртлын «талаар хорлон сүйтгэх цадиггүй явууллага хийхийн хамт БНМАУ-д улс төрийн даралт шахалт үзүүлэхээр үл хязгаарлан, хөдөлмөрчдийн өргөн давхаргыг манай нам, засгийн бодлогод дургүйцүүлэхийн тулд тус орны эдийн засгийг аль болох ихээр хорлох, сулруулж бусниулахыг эрмэлзэж байна. 

	Маогийнхан барагцаалбал 1960 оноос эхлэн Зөвлөлт Холбоот Улс, социалист хамтын нөхөрлөлийн бусад орон, түүний дотор БНМАУ-тай эдийн Засгийн харилцаагаа эрс багасгасныг цөм мэдэж байна. 1960 онтой харьцуулахад монгол-хятадын худалдааны хэмжээ 7 гаруй дахин багаслаа. Хятад улс европын социалист орнуудтай эдийн засгийн харилцаагаа туйлд нь хүртэл хорогдуулсны уршгаар, монголын төмөр замаар дамжин өнгөрөх ачаанаас манайд ордог байсан валютын орлого тэр үеэс эхлэн бараг бүрмөсөн хаагдсан юм. Түүний уршгаар 1962 оноос эхлэн манай төмөр замын тээж нэвтрүүлэх чадлын дөнгөж 7—8 хувь нь ашиглагдах болсон учраас тус улс төмөр замаа ажиллуулахад асар их мөнгө хөрөнгө зарцуулахад хүрлээ. 

	Хятадын удирдагчид цэрэг дайнд бэлтгэж, монголын ард түмний эрх чөлөө, тусгаар тогтолд шууд аюул занал учруулж байгаа нь БНМАУ-ын хөдөлмөрчдийн сэтгэл санааг онцгой түгшүүлж байна. Энэ аюул занал нь 1960-аад оны эхнээс үүсэж бий болсон бөгөөд хятадтай залгасан манай улсын 4700 километр урт ч хилийн дагуу хятадын цэрэг бөөгнөрснөөс эхэлсэн юм. 

	Манай орон БНХАУ-тай найрамдал, хамтын ажиллагаагаа бэхжүүлж сайн санааны үүднээс хязгаарын цэргээ аль 1956 онд татан буулгаж, зөвхөн хилийн байцаан өнгөрүүлэх хэд хэдэн газрыг үлдээсэн билээ. Тэгэхдээ БНМАУ нь БНХАУ-тай залгаа хилийг Зөвлөлт Холбоот Улстай залгаа хилийн адил энх тайван социализмын хил болно гэж үзэж байлаа. 

	Гэтэл хятадын удирдагчдын жанжлан ноёрхох, үндсэрхэх дээрэнгүй бодлогын уршгаар хятадтай нийлсэн манай хил хязгаарын байдал ноцтойгоор өөрчлөгдөж, БНХАУ-ын талаас цаг үргэлж өдөөн хатгах болсон учраас БНМАУ хязгаарын цэргээ дахин сэргээн бэхжүүлж, Монголын ардын армийн нийт бүрэлдэхүүнийг үлэмжхэн хэмжээгээр нэмэгдүүлэхэд арга буюу хүрсэн юм. Энэ бүхэн нь ихээхэн мөнгө хөрөнгийг улс ардын аж ахуйгаас авч үлэмжхэн тооны ажиллах хүчийг материаллаг үйлдвэрлэлийн хүрээнээс салгаж хөндийрүүлэхэд хүргэж байна. 

	Үүний зэрэгцээгээр Бээжингийн эрх баригчид БНМАУ-ын гол чухал төвүүдийн эсрэг шууд чиглэсэн цэргийн бүлэглэлүүд байгуулан бэхжүүлж манай хилийн дагуу чухал зангилгаа хэсгүүдэд цэрэг стратегийн холбогдолтой бэхлэлт байгуулж, зам, гүүр тавьж, хил рүү телефон телеграфын шугам татаж, манай улсын хилд шууд тулж ирээд байнгын цэргүүдээр хээрийн сургууль хийлгэж байна. 

	Монгол-хятадын хил хязгаарын байдлыг хурцатгах зорилгоор маогийнхан БНМАУ-ын эсрэг илэрхий өдөөн хатгах шинжтэй дайсагнах ажиллагааг идэвхжүүлсээр байна. Тухайлбал, хятадын цэргийн албан хаагчид жижиг хэсэг бүлгээрээ монголын дэвсгэр нутгийн янз бүрийн хэсэгт 15—20 километр гүнзгий орж манай улсын дархан хилийг зөрчих явдал олонтоо үзэгдсээр байна. Тэд ховор ан амьтныг авлан нутаг руугаа аваачдагаас гадна ой модыг огтлон, БНМАУ-ын ой хөвчид санаатайгаар түймэр тавьж байна. Хятадууд хурц халдвартай өвчин туссан мал, бусад ан гөрөөсийг БНМАУ-ын нутаг дэвсгэрт хөөж оруулах зэрэг явдал цөөнгүй ажиглагдаж байна. 

	Хятадын маоист удирдагчдаас монголын эсрэг явуулж байгаа дайсагнах ажиллагаа нь эцсийн эцэст аугаа их социалист хамтын нөхөрлөл, түүний гол түшиг тулгуур Зөвлөлт Холбоот Улсын эсрэг чиглэж байгааг тэмдэглэх хэрэгтэй. Яагаад гэвэл ууган социалист орны хүчин чадал, дэлхийн хувьсгалт хүчний нэгдэл нягтрал нь Мао болон түүний шадар дотнын этгээд жанжлан ноёрхох, их гүрний дээрэнгүй эрмэлзлээ биелүүлэх замд гол саад тотгор болж байна гэж тэд үзэж байгаа юм. Тийм ч учраас хятадын удирдагчид социалист хамтын нөхөрлөл, олон улсын коммунист, ажилчны хөдөлгөөнийг илэрхий өдөөн хатгаж байна. 

	Одоо үед олон улсын тавцан дээр өрнөж байгаа тэмцэл нь хүчний байдлыг улам бүр зааглан ялгаруулж, улс түмний энх тайван, нийгмийн дэвшил хөгжлийн үйлсийг талархагчид болон дайсагнагчдын үнэнхүү зорилго, санааг илчлэн харуулж байна. Энэхүү бодит процессын явцад, пролетарийн интернационализмын зарчмаас бүрмөсөн тасарч, дэлхий нийтийн бодлогын үндсэн асуудлаар империалист харгис хүчний талд орсон хятадын удирдагчдын улс төрийн чиг шугам, практик ажиллагааны мөн чанар, алсын зорилго улам бүр тодорч байна. 

	МАХН-ын Төв Хороо 1964 оны 6-р сарын 12-нд ХКН-ын Төв Хороонд явуулсан захидалдаа хятадын удирдагчдын ажил явууллагыг үнэлсэн өөрийн үнэлгээг шулуун шударга тодорхойлохдоо, тэдгээрийн ажил явууллага нь пролетарийн хувьсгалын үйлс, империализмын эсрэг тэмцлийн үйлсээс илтэд урван социалист орнуудын ард түмний эрх ашиг, юуны өмнө хятадынхаа ард түмний эрх ашигт тэрсэлсэн хэрэг мөн бөгөөд бүх дэлхийн пролетари нар болон олон улсын коммунист хөдөлгөөний өмнө үйлдсэн туйлын гэмт хэрэг мөн гэж үзэхээс өөр аргагүй байна гэсэн юм. 

	Манай нам ХКН-ын удирдлагад хандаж, социализмын эсрэг харгис чиг бодлогоо эс өөрчилбөл хятадын ард түмний социалист хөгжлийг саатуулахаар үл барам хувьсгалт ололт амжилтыг нь ноцтой аюулд учруулах цаг ч ирж мэдэх юм гэж урьдчилан сануулсан билээ. МАХН-ын Төв Хорооны захидалд «Юмны учрыг бодоод үзэхэд Хятад улс нь... империалистүүдэд буулт хийхээс өөр замгүй болоход хүрч мэдэх юм... Хятад улс социалист хамтын нөхөрлөлийн орнуудаас зожгирон тасарч, эдийн засгийн болон бусад холбоо харилцаагаа эрс багасган хязгаарлахын хамт ХКН-ын удирдагчид империалист лагерийн орнуудтай улам бүр ойртох чиглэл яах аргагүй баримталж байгаа нь социалист байр сууриа яваа яваандаа алдаж, хятадын ард түмний амин чухал эрх ашиг, дэлхийн коммунизмын нийт үйлсэд хор хохирол учруулах аюулд хүргэхгүй гэхийн баталгаа алга байна» гэж тэмдэглэсэн билээ. Ийнхүү нөхөрсгөөр урьдчилан сануулсан явдал зөв бөгөөд цагаа олсон зүйл байсан билээ. 

	МАХН-ын Төв Хороо, ХКН-ын удирдлагад дээр дурдсан захидлыг явуулсан тэр цагаас хойш арван жил өнгөрч өнөө болоход байдал бүр ч хүндэрлээ. Эхлээд ах дүү намуудтай зөвхөн үзэл суртлын асуудлаар маргалдаж байгаа мэт үзэгдэж байсан Маогийнхны бодлого нь БНХАУ-д тавьж эхэлсэн социализмын үндэс суурийг ноцтойгоор эвдлэн бусниулж, түүнийг социалист орнууд, олон улсын коммунист хөдөлгөөнөөс таслан салгаж, саяхан Хятад улсын холбоотон хамгаалагч байсан Зөвлөлт Холбоот Улс, социалист бусад орныг улс төрийн талаар илэрхий эсэргүүцэн тэмцэж харгислал болон империализмын хүчинтэй шууд хамтран ажиллахад хүргэлээ. Социалист орнууд, олон улсын коммунист, ажилчны хөдөлгөөн болон үндэсний эрх чөлөөний тэмцлийн эсрэг, энх тайван, бүх нийтийн аюулгүй байдлын эсрэг чиглэсэн хятадын удирдагчдын жинхэнэ санаа бодол, ажил явууллагыг марксизм-ленинизмийн тухай, хувьсгал болон хувьсгалч чанарын тухай, империализмыг эсэргүүцэн тэмцэх тухай яаж ч худлаа чалчаад, олон улсын үйлсэд ариун цагаан санаа өвөрлөж байгаа тухай яаж ч улиглаад нууж чадахгүй юм. 

	Социализмын эсрэг империализмыг таашаан баримтлагч маогиийхны бодлогыг энх тайвныг эрхэмлэгч, дэвшилт бүх хүч шийдвэртэй буруушааж, хятадын ард түмэн ч эсэргүүцэж байна. 

	Интернационалч үүрэгтээ үнэнч монголын ард түмэн, хятадын ард түмний талд болон


тэдний эрх чөлөө, үндэсний тусгаар тогтнолоо олж, шинэ амьдралаа байгуулах шударга тэмцлийн талд хэзээ ямагт хатуу зогсож байлаа. Манай нам, БНМАУ-ын засгийн газар, Бүгд Найрамдах Хятад Ард Улстай харилцаагаа хэвийн болгож, хятадын ард түмэнтэй найрамдлаа сэргээхийг тууштай эрмэлзсээр байна. Гэвч бид хятадын удирдагчдаас БНМАУ-ын эсрэг, түүний социализмын замаар тусгаар тогтнон хөгжих явдлын эсрэг хийж буй аливаа явууллага оролдлогыг эрс няцааж байна. 

	МАХН мөн чанараараа харгис маоизмын үзэл суртлын эсрэг зарчимтай тэмцэж, дэлхийн социализм, энх тайван, олон улсын аюулгүй байдлын эсрэг чиглэсэн Бээжингийн удирдагчдын хорлон бусниулах ажил явууллагыг няцаасаар ирсэн, хойшид ч няцаах болно.

	 


Г. Сүхбаатар

	 

	ХҮННҮ—ХЯТАДЫН ХАРИЛЦАА БА МАОИЗМ

	1. Хүннү-хятадын харилцааны түүхээс

	Монгол, Зөвлөлтийн эрдэмтдийн сүүлийн үеийн судалгаагаар Хүннү нар Төв Азийн нүүдэлчдийн түүхнээ анх удаа МЭӨ 209 онд одоогийн БНМАУ-ын нутгаар төвлөсөн түрүү феодалын шинжтэй улсыг байгуулсан юм. Хүннү улс Төв Азийн хамгийн хүчирхэг гүрэн байсан тул түүнийг хятадын Хан улс арга буюу зөвшөөрчээ. Хан улсын Гао-ди (Лю Бан, МЭӨ 206—195 он) хаан Пинчэн хотод хүннү нарт бүслэгдсэнээс хойш МЭӨ 198 онд Лю Цзин гэдэг хүнийг Хүннүд элчээр илгээн хүннүгийн Маодунь шаньюйтэй гэрээ байгуулсан юм. Хан улсын Сяо Вэнь-ди (Лю Хэн, МЭӨ 179—157 он) хаан МЭӨ 162 онд Хүннүгийн шаньюйд илгээсэн захидалдаа дурдсан нь: «Цагаан хэрмээс хойших нум агсагчдын улс нь шаньюйн зарлигийг дагаж, Цагаан хэрмээс урагших түшмэдийн дээл, малгай өмсөгчдийн улс нь харин надад захирагдана... Хан улс, Хүннү хоёр бол мөр зэрэгцэх хүчирхэг улсууд юм» гэжээ, Эл иш татсан үгс бол Хүннү, Хятадын хоорондын МЭӨ 198 оны гэрээний эх бичгийн нэг хэсэг юм. 

	Хүннү улс Хятад улс хоёрын хооронд МЭӨ 198 онд байгуулсан тэрхүү гэрээг үе үе цуцлан зарим үед лавшруулан баталж хоёр зуу гаруй жилийн турш хэвээр баримталсаар ирсэн юм. Хан улс тийнхүү нүүдэлчдийн анхны улс-Хүннүг зөвшөөрөн хүлээж, гэрээ байгуулсан нь хятад, нүүдэлчдийн хоорондын харилцаанд эргэлт болсныг гэрчилж байна. 

	 Хятадад бүр Инь улсын (МЭӨ XIV—XI зууны) үеэс эхлэн дээрэнгүй гадаад бодлогын уламжлалт номнол тогтож, үндсэндээ XX зуун хүртэл баримтлагдсаар ирсэн. Чжоу улсын (МЭӨ XI—Ш зууны) эхэн үед хятадын ванг тэнгэрийн ивээлээр ертөнцийг захирах ёстой мэт үзэж, түүнийг «тяньцзы» буюу «тэнгэрийн хүү» гэж өргөмжлөх болжээ. Чингээд хятадын ноёрхогч ангийнхны үзлээр «тэнгэрийн хүү» нь хятадын нутгаар барахгүй, мөн алс холын хятад бус ард түмнийг захирах ёстой мэт болж, ертөнцийн төвийг «чжунго» буюу «дундад улс» гэж үзэх болжээ. Ийнхүү эл Хятадаар төвлөх үзэл (китаецентризм) бол үнэн чанартаа хятадын ноёрхогч ангийн улс төр-шашны үзлээр ялангуяа Күнзын суртлаар гуйвуулсан угсаархах үзэл (этноцентризм) мөн. Хятадын эзэн хаадаас зэргэлдээ орны талаар явуулж ирсэн булаан эзлэх бодлогын үндэс нь ийм үзэл болсоор ирсэн юм. Эл үзэл ёсоор хятадын ноёрхогч ангийнхан бусад ард түмнийг ялангуяа умар зүгийн нүүдэлчдийг «хүн дүртэй адгууснууд», «бүдүүлгүүд», «догшин боолууд» гэж доромжлон үзэж, тэдний нийгмийг эмх замбараагүй мэтээр дүрсэлж байсан билээ. 

	Тэрчлэн харь орны элч нар хятадын эзэн хааны ордонд очиж дэлхийн улс түмний харилцааны ерийн заншлаар бэлэг барьдаг ёсыг хятадын эрх баригчид хятадын түшмэг (вассал) орныхон үүргээ биелүүлж ийнхүү «алба» барьж байгаа мэтээр хятадын тэр гадаад бодлогын номнол ёсоор гуйвуулан бичиж байсан нь нэг ёсны уламжлал болсон байна. 

	Эртний хятадын эзэн хаад булаан эзлэх бодлогоо элдэв аргаар хэрэгжүүлэхийг оролдсоор ирсэн юм. Хятадын булаан эзлэх тэр бодлого нэн эрт үеэс “цань ши” буюу «хүр хорхой навч идэх лугаа адил хөршийнхөө нутгийг идэх бодлого” гэж нэрлэгдэж байжээ. Уг бодлогыг хятадын Цин улс (МЭӨ 221 — 207 он), Хан улс (МЭӨ 206 — 220 он) их өргөн хэрэглэж байв. Зөвлөлтийн эрдэмтэн В. С. Таскины хэлснээр Хятад тийм «цань ши» хэмээх бодлогоо Хүннүгийн хувьд шууд хэрэгжүүлэхийг эрмэлзэж байжээ. Энэ нь тэр үеийн Хятадын эзэн хааны зөвлөх түшмэл Чжу фуяний айлтгал зэргээр нотлогдож байна. Чжу фуянь Хан улсын У-ди хаанд (МЭӨ 140 — 87 он) айлтгасан нь: “Урьд Цич улсын эзэн хаан дайнд ялдаг сүрдээ тулгуурлан, хүр хорхой навч идэх лүгээ адил тэнгэрийн доорхыг (ертөнцийг) идэхийн зэрэгцээгээр Байлдаанч улсуудыг залгиж дөрвөн далайн хоорондхыг нэгтгэж, гурван төрийнх шиг гавьяа байгуулсан юм. Амс хийлгүй ялахыг эрмэлзэн Хүннүг довтлох гэсэн” гэжээ. Цин улсын жанжин Мэн Тянь МЭӨ 215 онд Хүннүг довтлон Ордос хавь нутгаас түр хөөж байсан удаа бий. 

	Хан улсын үеэс эхлэн «цзими» бодлого буюу бусад ард түмний эздэд их бэлэг барьж эе тал засан «аргалан хазаарлах» бодлого явуулах болсон. Нөгөө талаар нүүдэлчид зэрэг бусад ард түмнийг хооронд нь харгалдуулан завших бодлого - «и и чжи и» буюу «нэг бүдүүлгийг ашиглан нөгөө бүдүүлгийг захирах бодлого» гэгчийг хэрэглэдэг байв. 

	Хятадын эзэн хаад энэ мэтийн булаан эзлэх гадаад бодлогыг Хүннү улсын талаар баримталж түүнээ зэвсгийн хүчээр шууд хэрэгжүүлэхийг оролдон түрэмгийлэн халдаж байсан юм. Үүнд, ялангуяа Хан улсын У-ди хаан (МЭӨ 140 — 87) Баруун хязгаарын (Дорнод Туркестан зэрэг) орнууд Хүннү улсад түрэмгийлэн халдсан тухай өгүүлж болно. АНУ-ын Висконсины улсын их сургуулийн доктор Чжан Чуньшу хятад сурвалж бичгийн мэдээг нарийвчлан судлаад У-ди хааны явуулсан түрэмгийллийг хүснэгтээр харуулжээ. У-ди хаан МЭӨ 129, 128, 127, 124, 123, 121,119, 111, 103, 99, 97, 90 онд өөрөө юм уу эсхүл Вэй Цин, Хо Цюйбин зэрэг жанжнаар их цэрэг захируулан 16 удаа Хүннү улсыг довтлохдоо 2 сая мал (зөвхөн хоёр удаа), 23098 хүнийг олзолж, 178331 хүнийг алж, олзолсон ингэхлээр барагцаалбал 20 0000 гаруй хүнийг хядаж олзолсон байна2. Энэ баримт бол, Чжан Чуньшугийн өөрийн нь хэлснээр болгоомжтой ашиглууштай тоо боловч, хятадын эзэн хаадын хийсэн энэ мэт түрэмгийлэл нүүдэлчдийн нийгмийн хөгжилд хэмжээлшгүй их хор хөнөөл учруулж байсныг маргаангүй харуулж байна. 

	Хятадын цэрэг ийнхүү довтлохдоо хүннүгийн нутгийн гүнд орж маш олон малыг дээрэмдэн аваачсан, үүнд зөвхөн нэг удаа МЭӨ 127 онд 1 сая гаруй үхэр хонийг Хүннүгээс дээрэмджээ. У-ди хаанаас хойш түүний бодлогыг үргэлжлүүлэн Хүннүг довтолсоор байсан. Жишээлбэл МЭӨ 72 онд хятадын зургаан жанжин 100000 гаруй цэргээр Хүннүг довтлон бүгд 780000 гаруй мал дээрэмдэн аваачиж, 42000 гаруй хүнийг алж, олзолсон байна. У-ди хааны үед зөвхөн Хүннүгээр барахгүй Дундад Азийн орнуудад ч халдан довтолж байв. 

	Мөн нүүдэлчин аймгууд ч эргээд Хятадад удаа дараа халдаж билээ. Хүннү улс байгуулагдсанаас хойш шаньюй тэргүүтэй ноёрхогч этгээдүүд нь зэргэлдээх нэлээд улс орныг эзэлж дарлан мөлжихийн зэрэгцээ Хятад орныг байн байн довтолж үй олон хүний заримыг алж заримыг олзлон ихээхэн эд хогшлыг дээрэмддэг байв. Хүннү зэрэг нүүдэлчдийн довтолгоо хятадын ард түмэнд ихээхэн хохирол учруулж, хятадын нийгмийн хөгжилд ихээхэн саад болж байсан нь маргаангүй. 

	Хятад, Төв Азийн нүүдэлчид, түүний дотор Хүннүгийн харилцаа дан дайн дажнаар дүүрэн байсан гэвэл ташаа болно. Нэг талаас хятадын иргэншил, нөгөө талаас Төв Азийн нүүдэлчдийн иргэншил зэрэгцэн оршиж соёлын талаар харилцан нөлөөлөлцөж ашигтай худалдаа арилжаа хийсээр иржээ. Жирийн нүүдэлчид нүүдлийн мал аж ахуйн бүтээгдэхүүн, гэрийн гар урлалын зүйлээр өөрсдийн хэрэг- цээг ерөнхийдөө хангасаар байсан. Гэтэл нүүдэлчдийн дунд ангит нийгэм үүсэж төр буй болохын хамт ноёрхогч ангийнхан нь газар тариалантай суурин орны хээнцэр тансаг эдлэлийг ихэд сонирхох болсон байна. Хүннүгийн ноёрхогч хэсгийн хувьд ч мөн л тийм байсныг Хүннүд дагаар орсон хятадын тайган Чжунхан-юэгийн үг нотолж байна. Үүнд: хүннү нар хувцас хоолоор Хятадын царайг харахааргүй байхад харин шаньюй хятад эд агуурсанд дурлах болсон нь алсдаа хүннү нарт сайнгүй гэж түүнд өөрт нь анхааруулж байжээ3. 

	Нүүдэлчид арилжаа хийн өөрсдийн хэрэгцээт зүйлийг олж авах сонирхлыг тэдний худалдаа хийх гол зах зээл болох хятадын тал хангахгүй явдал нэлээд гарч байснаар барахгүй заримдаа худалдаачдыг хүртэл хятадууд довтолж байв. Жишээлбэл МЭӨ 129 онд У-ди хааны зарлигаар арав, арван мянган цэрэгтэй жанжин хилийн худалдаа хийдэг хүннү нарыг довтолж байжээ. Хятадын тийнхүү хангахгүй байсан нь хоёр үндсэн шалтгаантай, үүнд нэг талаас хятадын ноёрхогч ангийнхан булаан эзлэх бодлогодоо худалдааг ашиглахыг оролдож байсан явдал, нөгөө талаар хятадын нийгмийн эдийн засгийн бүтэцтэй холбоотой. XIX зууны үед Европ зүгийн барааг Хятад төдийлөн ихээр худалдаж авахгүй байсан шалтгааны талаар К. Маркс 1850 онд бичсэн нь: «Тэнгэрийн эзэнт улсын4 харьяат нарын эрэлт хүсэлт ба тэдний худалдан авах чадварыг ер нь ихэд хэтрүүлэн үнэлжээ гэж хятадын худалдааны түүхийг бид анхааралтай судлаад дүгнэж байна. Хятадын нийгэм-эдийн засгийн одоогийн байгууллын гол үндэс бол хамгийн жижиг тариачны аж ахуй, гар үйлдвэр мөн. Эл байгууллын хүрээнд байхад гадаадын бүтээгдэхүүнийг нэлээд их хэмжээгээр импортолж болох талаар ярих хэрэггүй5» гэжээ. Хятадын эдийн засгийн иймэрхүү бүтцийн улмаас тэр эрт үед нүүдэлчдийн бүтээгдэхүүнийг худалдан авах сонирхол багатай байсан байж болох талтай. 

	Дээр дурдсанаас үзэхэд Төв Азийн нүүдэлчид л дандаа Хятадыг довтлон дээрэмдсээр байсан мэтээр хөрөнгөтний «шинжээчид» өрөөсгөл талтай бичих нь үзтэл ташаа юм. Ер нь ийнхүү бичих нь Хятад, Төв Азийн нүүдэлчдийн харилцааны түүхийг нарийвчлан судалсны үндсэн дээр хийсэн дүгнэлт огт бус, үнэндээ хятадын ноёрхогч ангийн эрх ашгийн үүднээс албан ёсны түүхчдийн зохиосон тус орны төрийн албан ёсны түүх судрыг хуулан хэрэглэсэн хэрэг мөн. 

	 

	 

	2. Хүннү-хятадын харилцааны асуудлыг маогийнхан гуйвуулж байгаа нь

	Маогийнхан Хүннү-Хятадын харилцааны талаарх түүхэн үнэнийг гуйвуулан тайлбарлах болжээ. Маоизм бол хятадын ба гадаадын элдэв үзэл санааны эрээвэр хураавар мөн болохоор уг харилцааг гуйвуулахдаа ч Күнз, мөн хуулийн сурталтны (фа цзя) номнолыг бүрэн сайшаан хүлээн авч байна. Лян Сяо «Хунци» (Улаан туг) сэтгүүлийн 1974 оны 5-р сарын дугаарт нийтлүүлсэн өгүүлэлд бичсэн нь: «Хүннү бол Баруун Хангийн үеийн умар зүгт боол эзэмшлийн байгуулал бүхий цэргийн захиргаатай байсан юм. Хүннү нар буман- морьт цэрэг хэрэглэж тэр үеийн хэдэн арван жижиг орныг боолчлон дарлаж байсан умар зүгийн ганцаар ноёрхогч нэгэн гүрэн байв. Баруун Хан улс нийгмийн байгууллаар Хүннүгээс дэвшилттэй, нутаг уудам, эд баялаг, хүн ам олонтой, тэргүүний газар тариалантай орон байсан тул хүннү нар улам ч шунан Баруун Хан улсыг амттай зууш гэж үзэж байсан. Тэд Баруун Хангийн хойд хэсэгт зэвсэгт халдлагыг гэнэт байн байн хийн дээрэмдэж, ард түмэнд асар их зовлон учруулан Баруун Хан улсад сүрхий аюул болсон юм, Үндэсний тэмцэл бол эцсийн эцэст ангийн тэмцлийн асуудал мөн. Тэр үеийн Хүннү, Баруун Хангийн зөрчил бол хүннүгийн боолын язгууртан ба Баруун Хангийн өргөн олон хөдөлмөрчин ард түмний хоорондын зөрчил, хоцрогдмол боол эзэмшлийн байгуулал ба шинээр мандсан феодалын байгууллын хоорондын зөрчил мөн. Ийм учраас Хангийн үеийн Хүннүгийн эсрэг дайн бол түрэмгийллийг эсэргүүцсэн шударга дайн мөн. Хангийн У-ди хаан эсэргүүцэх дайны байр суурийг баримтлан боол гаралтай Вэй Цин, Хо Цюй-бин мэтийн гарамгай их жанжныг ашиглан удаан хугацааны маш ширүүн дайныг явуулан эцэст нь хүннүгийн түрэмгийлэгчдийг дарж, дайнд ялсан юм» гэжээ. 

	Хятадын эзэн хааны ордонд МЭӨ 81 онд күнзийн сурталтан, хуулийн сурталтан (Фа-цзя) нарын хооронд болсон маргааны талаар гарсан «Давс төмрийн тухай бодол» гэдэг зохиолыг Лян Сяо уншаад бичсэн өгүүлэлдээ Сан Хун-ян зэрэг хуулийн сурталтны зөвлөснөөр эзэн хаан У-ди Хүннүгийн эсрэг явуулсан дайныг зөвтгөсөн байна. «Тэр үеийн Хүннү Баруун Хангийн хоорондын зөрчил бол хүннүгийн боолын язгууртан, Баруун Хангийн өргөн олон хөдөлмөрчин ард түмний хоорондын зөрчил мөн» гэж тэр бичиж байна. Тэгвэл хүннүгийн нийгэм дан боолын язгууртнаас, Баруун Хангийнх нь зөвхөн өргөн олон хөдөлмөрчин ард түмнээс бүрэлдэж байсан хэрэг үү? Хүннүгийн хөдөлмөрчин олон түмэн, Баруун Хангийн эзэн хаан тэргүүтэй феодал анги хаачсан бэ? Ер нь дайны шударга шударга бусыг дайтагч хоёр орны нийгмийн «хоцрогдмол», «дэвшлээр» тайлбарлах юм бол эдүгээ ч империалист гүрнүүд нийгмийн хөгжлөөр тэдгээрээс хоцрогдмол орнуудыг түрэмгийлэх нь Лян Сяогийнхоор «шударга» хэрэг болох нь ээ. 

	Лян Сяогийн «шударга» гэж үзэж байгаа У-дигийн дайнаар алсан, олзолсон бүгд 200000 гаруй хүннү хүн дотор тэр үеийн хятад сурвалж бичгийн мэдээгээр хүннүгийн жижиг ван ердөө 80 гаруйхан байжээ. Ингэхлээр тэр «шударга дайн» гэгч нь хүннүгийн ард түмнийг асар их зовлонд учруулсан нь тодорхой байна. Дашрамд нь хэлэхэд хятадын хаадын түүхэн турш хийсэн дайн бол «шударга дайн» байсан гэдгийг Чан Кайши бүр 1943 онд «Хятадын хувь заяа» гэдэг зохиолдоо хэлсэн болохоор У-дигийн дайныг «шударга» гэсэн нь Лян Сяогийн нээлт бус харин Лян Сяо өөрөө Чан Кайшигийн үзлийг өвлөн яваагаа илчилжээ. 

	«Хангийн У-ди хаан... удаан хугацааны маш ширүүн дайныг явуулан, эцэст нь хүннүгийн түрэмгийлэгчдийг дарж, дайнд ялсан юм» гэж Лян Сяо эртний хятадын албан ёсны түүхчид ч бичээгүй зүйлийг санаагаараа зохион худал бичжээ. У-ди хаан амьдадаа сүүлийн удаа МЭӨ 90 онд 100000 гаруй цэргээр Хүннүг довтлуулахад хятадын цэрэг бут цохигдож жанжин нь хүннү- нарт бууж өгсөн түүх бий юм. 

	Хятадын ноёрхогч ангийнхан дээр өгүүлсэн янз янзын нэртэй булаан эзлэх бодлого, түрэмгийллээ зөвтгөхийн тулд хүннү, тоба зэрэг нүүдэлчдийг хятадын домгийн эзэн хаадын удам мэт болгон, улмаар хятад, нүүдэлчдийг нэгэн угсаатан мэт болгон зохиомлоор үзүүлэхийг оролдож байв. Тэр нь угтаа Күнз (МЭӨ 551 —479 он) хятадын эртний үлгэр домгийг (миф-ийг) түүхийн үнэн явдал болгон гуйвуулсантай холбоотой. Хятадын домгийг судлагч орчин үеийн эрдэмтэн Юань Кэ хятадын үлгэр домгийг Күнз гуйвуулан түүхэн үнэн. болгож байсны шалтгаан бол угтаа үлгэр домгийн агуулгыг хятадын ноёрхогч ангийн эрх ашигтай зохицуулсан явдал мөнийг харуулаад», хэрхэн гуйвуулсан жишээнээс дурдахдаа: Хятадын домгийн эзэн хаан «Шар хаан (Хуанди) гэгчийн дүр уг үлгэр домогт дөрвөн нүүртэй байсныг Күнз чадмаг тайлбарласнаар Шар хаан дөрвөн зүгийн нутгийг захируулахаар дөрвөн хүн илгээсэн мэт болгосон юм6 гэжээ. Күнзийн сурталтан нар тийнхүү «илгээсэн хүмүүсийн» удам нь хүннү, тоба зэрэг нүүдэлчид мөн мэт болгосон юм. 

	Чан Кай-ши «Хятадын хувь заяа» гэдэг зохиолдоо Күнз түүний сурталтны гуйвуулалтыг өлгөн авч Хятад улсын харьяаны олон ястай үндэстнийг нэгэн гаралтай мэт болгон хэлэхдээ: «Жишээлбэл, монголчууд бол хүннүгийн удам гэдгийг нийтээр баримталдаг. Гэтэл «Ши цзи», «Хань шугийн» мэдээгээр тэдний (хүннүгийн Г. С ) өвөг дээдсийг Ся (баримжаагаар м. э. ө. 2033—1562 он) улсын7 ноёрхогч хэсэг болох сяхоу овог хүртэл мөшгөн хөөж болно8» гэжээ. 

	Хүннү, Хятадын хоорондын дайныг нэгэн улсын доторх «ангийн тэмцэл» мөн мэтээр Лян Сяо өнөөдөр дурдаж байгаа нь БНМАУ-ыг хятадын нэгэн хэсэг мэт болгон харуулахыг оролддог чанкайшигийнхэн, маогийнхны түрэмгий өнгөлзлөгтэй холбоотой нь илт байна. Хүннү, Хятадын түүхэн харилцааг Лян Сяо авгай ийнхүү гуйвуулан дүгнэсэн өгүүлэл зэрэг Бээжингийн удирдлагын албан ёсны төв хэвлэл «Хунци» сэтгүүл «Мэньминь жибао» сонинд нийтлэгдсээр байгаа нь маогийнхны баримталж байгаа улс төрийн бодлоготой холбоотой юм гэхээс өөр юу гэх вэ? Үнэндээ хятадын үлгэр домгийг Күнз гуйвуулж, түүний нь Чан Кайши өлгөн авсныг баримтлалгүйгээр Монгол нутгийг маогийнхан хэрхэн хятадын хэсэг болгон харуулж болох билээ. 

	Лян Сяо Хүннү-Хятадын харилцааны зарим асуудлыг эртний хятадын ноёрхогч ангийн үзэл суртлын үүднээс авч үзээд түүнийгээ Чан Кайши ба Мао Цзэдуны их гүрний дээрэнгүй үзэлд нийцүүлэн холбосноос хэтэрсэнгүй. 

	Ер нь БНХАУ-д сүүлийн жилүүдэд бусад орны түүний дотор БНМАУ-ын нутаг дэвсгэрт маогийнхан өнгөлзөж байгаа өнгөлзлөгийг «түүхийн баримтаар» зөвтгөхийн тулд түүхийн шинжлэх ухааны янз бүрийн салбарыг өргөн ашиглах болж байна. Үүнд, жишээлбэл «Вэньу» («эдийн соёл»), «Каогу», («Археологи») гэдэг сэтгүүлүүдийг дахин хэвлэж, археологийн малтлагаар олдсон олдворын үзэсгэлэн зэргийг хятад ба хөрөнгөтөн орнуудад өргөнөөр зохион байгуулж байна. 

	Маогийнхан өөрсдийн нийтэлж байгаа газрын зурагт тэр өнгөлзөж байгаа дэвсгэр нутгаа өөрийн нутагт оруулан зурж байдаг. Иймэрхүү арга нь хятадын судлалын ном зохиолд «газрын зураг зүйн түрэмгийлэл» гэдэг нэртэй болсон юм. «Газрын зураг зүйн түрэмгийллийн» аргыг Чанкайшигийн харгис этгээдүүд 1923 ба 1926 оны хооронд боловсруулсан байна. Түүний нь маогийнхан чанкайшигийнханаас зээлдэн авчээ. Маогийн удирдлага нь БНМАУ-ын талаар «газрын зураг зүйн түрэмгийллээ», миний мэдэж байгаагаар, бүр 1954 онд Бээжинд нийтлэгдсэн Лю Пэйхуагийн «Орчин үеийн хятадын товч түүх» гэдэг номоос эхэлжээ.

	 


Д. Сангиданзан

	 

	БНХАУ-ЫН ШИНЭ ҮНДСЭН ХУУЛИЙН ТУХАЙ

	Хятад дахь сүүлийн үеийн хэрэг явдлын дотроос IV удаагийн сонгуулийн БХАТХ-ын анхдугаар чуулганаар батлагдсан шинэ үндсэн хууль дэлхийн олон нийтийн анхаарлыг ихэд татсаар байна. Социалист, капиталист эсрэг тэсрэг хоёр ертөнцийн хоорондын ширүүн тэмцлийн явцад дэлхийн социализмын систем хэлбэрэлтгүй бэхжиж, олон арван тулгар улс нийгмийн дэвшлийн зам дээр гараад байгаа өнөө үед аль ч орон дахь нийгэм-улс төрийн чухал үйл явдал, тэр тусмаа хятад мэт том улсад нийгмийнхээ амьдралын гол хууль-үндсэн хуулийг өөрчилсөн нь янз бүрийн улс, олон нийтийн анхаарал үнэлэлтээс гадуур өнгөрч чадахгүй нь зүйн хэрэг. 

	БНХАУ 1954 онд батлагдсан үндсэн хуулийг яагаад халж шинэчлэх болов?, шинэ үндсэн хууль нь ямар агуулга, шинж чанартай юм бэ? Үндсэн хуулийн мөн чанар нь ерөнхийдөө улсын гол хууль, ангийн тэмцэл дэх хүчний харилцааг илэрхийлсэн хууль байдагт оршино гэсэн марксист-ленинист тодорхойлолтыг үндэс болгон, аливаа нэг үзэгдлийг түүнийг нөхцөлдүүлж буй бусад үзэгдэлтэй нь холбоотой авч үзэхийг шаарддаг арга барилд тулгуурлаж 1950-иад оны болон өнөөгийн хятад орны амьдралыг харьцуулан задлан шинжилж үзвэл л дээрх асуудлыг сая зөв бөгөөд бодитой ойлгож болно. 

	БНХАУ-д үндсэн хуулиа халж шинэчилсэн нь маогийн бүлгийнхний социализмд харш үйл ажиллагааны уршгаар сүүлийн жилүүдэд тус орны дотоод нийгэм-эдийн засаг, улс төр, үзэл суртлын амьдрал, хүчний харьцаа, гадаад улс төрийн бодлогын чиг шугамд гарсан харгис өөрчлөлтийн шууд үр дагавар мөн. Үүнийг «БНХАУ-ын үндсэн хуульд өөрчлөлт оруулах тухай» илтгэл9 нотолж байна. Илтгэлийн дотор «Пролетарийн диктатурын үеийн хувьсгалыг хэлбэрэлтгүй үргэлжлүүлэх явдал бол одоогийн үндсэн хуулийг эргэн хянаж үзэх манай гол зорилт мөн» манай орон «дахин төрөөд, эсрэг тэсрэг байдалтай болон хувирч, түүнд дахин сэргэлт явагдаж байна», «Үүнд л манай гол туршлага, одоогийн үндсэн хуулийг эргэн хянаж үзэхэд удирдлага болгосон үзэл санаа оршиж байгаа юм» гэх мэт дүгнэлт, тайлбар хийсэн ажээ. 

	БНХАУ-ын шинэ үндсэн хуулийг өнгөн талаас нь, бүтцийнх нь талаас харвал 1954 оны үндсэн хууль дахь удиртгал ба «Ерөнхий үндэслэлүүд», «Төрийн байгууламж», «Иргэдийн үндсэн эрх, үүргүүд», «Улсын далбаа, улсын сүлд, нийслэл» гэсэн дөрвөн бүлэг нь хэвээр ашиглагдаж гагцхүү II бүлэг дахь «БНХАУ-ын дарга» гэсэн II хэсэг нь хасагджээ. Ийнхүү түрүүчийн үндсэн хуулийн бүтцийг «загвар» болгон үлдээсэн явдалд дулдуйдан «Одоогийн оруулж байгаа төсөл бол 1954 оны үндсэн хуулийн үргэлжлэл, хөгжил мөн... Удиртгалыг л шинээр бичсэн юм. Зүйлүүдийн тоо 106 байснаа 30 болж хураангуйлагдсан юм» гэж Чжан Чуньцяогийн илтгэлд цохон тэмдэглэжээ. Энэ нь үнэн байдалд огтхон ч тохирохгүй байгаа бөгөөд БНХАУ-ын шинэ үндсэн хуулийн агуулга нь сайжирчхаад, зүйлүүд нь л зөвхөн тооны хувьд цөөрсөн биш харин зориуд танагдан, жинхэнэ агуулга ба зарчмаараа 1954 оны үндсэн хуулийнхаас, эрс доройтон социализмд, хятадын ард түмэнд харш болжээ. Түрүүчийн үндсэн хуулийн бүтцийг хэвээр үлдээн ашиглах, шинэ үндсэн хуулийг 1954 оны үндсэн хуулийн шинэ хөгжил хэмээн магтан өргөмжлөх, түүнийг «засварласан үндсэн хууль» гэж нэрлэх нь тухайн зүйлийн жинхэнэ үнэнийг нуун далдлах халхавч л болжээ. 

	БНХАУ-ын шинэ үндсэн хууль нь 1954 оны үндсэн хуулиас ямар ялгаа, онцгой шинж чанартай байна вэ? 1954 оны үндсэн хуулийн удиртгалд империализм, феодализм ба хүнд сурталт капиталын дарлал мөлжлөгийн эсрэг хятадын ард түмнээс 100 гаруй жил хийсэн тэмцлийн ялалтын гол үр дүнг бүх талаас нэгтгэн дүгнэж, социализмд шилжих үеийн БНХАУ-ын дотоод нийгэм-эдийн засаг, улс төр, соёл-үзэл суртлын өөрчлөн байгуулалтын үндсэн зорилго, агуулга, гадаад бодлогын ерөнхий чиг шугамыг социализмын байр сууринаас хятадын ард түмний. үндэсний эрх ашигтай холбон тодорхойлсон юм. 

	Тэгвэл шинэ үндсэн хуулийн удиртгалд хятадын ард түмний ололтын гол үр дүнг «пролетарийн аугаа их соёлын хувьсгалд аугаа их ялалт хийж, пролетарийн диктатур хүчирхэгжиж бэхжив» гэсэн сүржин дүгнэлтээр томьёолжээ. Энэ нь ч гайхууштай хэрэг биш, 1954 онд социалист үндсэн хууль баталж байх үеийн хятадад социализмын үндэснүүд хурдан бүрэлдэн тогтож байв. Социализмын тэрхүү ололт нь ард түмнийхээ эрх ашиг хийгээд хүсэл зориг, социализмын байгуулалтын үйл хэргээс урвасан маогийнхны адал бодлого, практик үйл ажиллагааны харгайгаар сүүлийн жилүүдэд үндсэндээ устгагдах аюул заналд учирч цэрэг хүнд суртлын дэглэм улс орон даяар тогтогдсоныг л шинэ үндсэн хууль харуулж байна. 1954 оны үндсэн хуулийн удиртгалд: «БНХАУ-ын ардын ардчилсан байгуулал, өөрөөр хэлбэл шинэ ардчилсан байгуулал бол мөлжлөг ба ядуурлыг устгаж, хөгжилтэй жаргалтай социалист шинэ нийгэм бүтээн байгуулах явдлыг хангана10» гэж заасан байв. Тэгвэл шинэ үндсэн хуулийн удиртгалд: «дайнд ба цаг бусын өлсгөлөн гамшигт бэлтгэх» тухай улиглан заажээ. Ингэснээр өнөөгийн Бээжингийн эрх баригчид, ард түмэнд зол жаргал олгох биш, харин тэдэнд өлсгөлөн гамшиг, шинэ дайны аюулыг хүлээлгэх бодлогод шилжсэнээ үндсэн хуулийн хөндөгдөшгүй заалт болгон, түүнийг биелүүлэхийг ард түмэнд эрээ цээргүй тулгаж байна11. 

	1954 оны үндсэн хуулийн удиртгалд: «Манай улсын ард түмэн БНХАУ-ыг байгуулах аугаа их тэмцэл дунд, ХКН-аар удирдуулсан ардчилсан ангиуд ба ардчилсан нам, бүлэг, олон нийтийн байгууллагуудын ардчилсан өргөн их нэгдмэл фронт болон нэгдэв» гэж заажээ. Гэтэл шинэ үндсэн хуулийн удиртгалд хятадын нийгмийн дотоодод нийгмийн янз бүрийн эсрэг тэсрэг тэмцэл гүнзгийрсээр байгааг дурдаад: «Гурван их хувьсгалт хөдөлгөөн, ангийн тэмцэл, үйлдвэрлэлийн тэмцэл ба шинжлэх ухааны сорилтыг цаашид үргэлжлүүлэх нь чухал» хэмээн томьёолжээ. Ингэснээр социализмын эсрэг, ард түмний эсрэг маогийн бүлгийнхний бодлогын уршгаар өнөөгийн БНХАУ-д ард түмний нэгдэл задран унаж үндэстний хоорондын, анги бүлгүүдийн хоорондын тэмцэл, үйлдвэрлэл-эдийн засгийн хямрал өрнөснийг арга буюу хууль ёсоор зөвшөөрөн тунхагласан хэрэг. Маогийнхан хятадын нийгэмд өөрсдийнхөө тарьсан гэм хөнөөлийг цагаатгахад иймэрхүү ов заль гаргах нь шинэ үндсэн-хууль зохиогчдод хэрэгтэй болжээ. Тэгээд ч «эдгээр зөрчлийг пролетарийн диктатурын үеийн хувьсгалыг үргэлжлүүлэх онол, практик дээр л түшиглэн шийдвэрлэж болно» хэмээн үндсэн хуульдаа тунхаглаж тэдний балмад явууллагад дургүйцэх олон түмний зүй ёсны эсэргүүцлийг нухчин дарах бодлогыг хуульчилжээ. 

	1954 оны үндсэн хуулийн удиртгалд БНХАУ-ын үндэстний нэгдэл нь «үндэсний дээрэнгүй үзэл ба орон нутгийн үндэсний үзлийг эсэргүүцэх суурь дээр үргэлжлэн бэхэжнэ. Аж ахуйн ба соёлын бүтээн байгуулалтын явцад улсаас үндэстнүүдийн хэрэгцээг харгалзаж, социалист өөрчлөлтийн асуудлын талаар үндэстнүүдийн хөгжлийн онцлогт гүйцэд анхаарал тавина» гэж заасан байв. Үндэстний бодлогын талаарх зарчмын ач холбогдол бүхий эл марксист заалт нь БНХАУ-ын бүрэлдэхүүн дэх үндэстний цөөнхийг уусгахыг эрмэлзэж байгаа одоогийн хятадын удирдагчдын дээрэнгүй үзэл бодлогод, шууд харшилж байгаа учраас түүнийг бүрэн хасжээ. Тэгээд ч түрүүчийн үндсэн хуульд бэхжигдсэн бөгөөд үндэстний эрх ашгийг хангах үүрэг бүхий БХАТХ-ын үндэстний хэрэг эрхлэх байнгын комиссыг шинэ үндсэн хуулиар устган, үндэстний өөртөө засах орон нутгийн байгууллагын эрхийг эвджээ. 

	1954 онд анх удаа сонгогдсон БХАТХ-ын I чуулган дээр БНХАУ-ын үндсэн хуулийн төслийн талаар тавигдсан илтгэлд: «Үндсэн хуулийн төслийг зохиохдоо ЗХУ-ын урьд эдүгээгийн үндсэн хуулиуд хийгээд ардын ардчилсан улсуудын үндсэн хуулиар жишээ болгосон юм. ЗХУ-аар манлайлуулсан социалист орнуудын туршлага нь бидэнд их тус болсон нь илэрхий. Манай улсын үндсэн хуулийн төсөл бол Хятад улсын туршлага хийгээд олон улсын туршлагыг харгалзсан юм» гэж онцлон тэмдэглэсэн бөгөөд мөнхүү чуулганаар батлагдсан үндсэн хуулийн удиртгалд: «Манай улс аугаа их ЗСБНХУ ба ардын ардчилсан улсуудтай эвдэршгүй нөхөрлөлийг байгуулсан бөгөөд манай улсын ард түмэн ба энхийг эрхэмлэгч бүх дэлхийн ард түмний хоорондын нөхөрлөл ч өдөр ирэх дутам өргөжин зузаарч байгаа бөгөөд цаашид ч хөгжин бэхжих болно» хэмээн тухайн үеийн БНХАУ-ын пролетарийн интернационализмд үндэслэгдсэн гадаад бодлогыг хуульчлан томьёолсон юм. Тэгвэл шинэ үндсэн хуулийн төслийн талаар тавигдсан илтгэлд ЗХУ социалист бусад оронтой тогтоосон харилцаа, тэдгээрийн ах дүүгийн тусламжийн тухай огт дурдаагүйгээр барахгүй, «Бидний төсөл нь зөвлөлтийн ревизионист-урвагч бүлгийнхний нийт ард түмний төрийн тухай» хэмээх учир утгагүй онолоос эрс заагласан юм» гэж цохон зааж, шинэ үндсэн хуулийн удиртгалд: «... социал-империализм ба тэднийг аялдан дагалдагчдын түрэмгийлэл, хорлон сүйтгэх аюултай тэмцэх» гэдэг зохиомол сүржин томьёоллын дор улигт үндэсний дээрэнгүй үзлээ гадаад улс төрийн бодлогын чиг шугам болгон тунхаглаж «тусгаар тогтнол ба биеэ даасан байдал, өөрийн хүчинд тулгуурлах үзэл санаагаар социализмыг, байгуулах» явдлаар өнгөлөгдсөн үндсэрхэг агуулгатай томъёо хэрэглэжээ. Энэ нь тэд дэлхийн социализмын бусад орны туршлага, олон улсын коммунист, ажилчны хөдөлгөөний туршлагыг харгалзан үзэх марксист-ленинист интернационалист чиг шугамаас ухарч, шинжлэх ухааны социализмаас тасран ЗХУ ба социалист хамтын нөхөрлөлийн бусад орныг дайсагнах, олон улсын коммунист, ажилчны хөдөлгөөний эсрэг, бүх хувьсгалт чөлөөлөх хүчний нэгдэл нягтралын эсрэг тэмцэх бурангуй замд шилжин империализмын хамгийн харгис этгээдүүдтэй хорших хөнөөлт замд орсныг тодорхойлж байна;

	Шинэ үндсэн хуулийг зохиогчид, тар нь, дэлхийн олон нийтэд аль хэдийнээ танигдсан үндэсний дээрэнгүй үзэл, арга явууллагаа хаацайлах гэхдээ уг хуулийн удиртгалд: «Хятад нь хэзээ ч хэт их гүрэн болохгүй», «империализм ба социал-империализмын явуулж байгаа дайн болон түрэмгийллийн эсрэг, хэт их гүрний эсрэг, их гүрний манлайллын эсрэг тэмцэх» тухай улигт сэдвээ хуульчлан оруулжээ

	БНХАУ-ын «засварлагдсан үндсэн хууль» гэгчийн удиртгалд социализмын эсрэг, ард түмний эрх ашгийн эсрэг чиглэсэн бүх санаа үндсэн хуулийн бүлэг, ангиудад бүрэн тусгагдан бататгагджээ. 

	1954 оны үндсэн хуулийн 1-р зүйлд «БНХАУ бол ажилчин тариачны холбоонд үндэслэгдсэн, ажилчин ангийн удирдсан ардын ардчилсан улс мөн» гэж заасан байсныг «БНХАУ бол ажилчин тариачны холбоонд үндэслэгдсэн, ажилчин ангийн удирдсан пролетарийн диктатурын социалист улс мөн12» гэж сольсон нь өнгөн талаас буруу бус боловч, өнөөгийн БНХАУ-ын ангийн түшиг тулгуур нь ажилчин тариачин биш, харин зэвсэгт хүчин болж хувирсан бодит байдлыг халхлах зорилготой ажээ. 

	Шинэ үндсэн хуульд ХКН-ын удирдах ролийн асуудлыг 2-р зүйл болгон шинээр оруулж, «Марксизм-ленинизм-маоцзедуны үзэл санаа бол манай улсын үзэл санааг тодорхойлогч онолын үндэс мөн» гэж заасан нь маогийн бурангуй «онолыг» марксизм-ленинизмийн далбаагаар халхалж улмаар түүний охь манлай мэтээр дүрслэхийг эрмэлзжээ. 

	БНХАУ-ын 1954 оны үндсэн хуульд Хятадад дөрвөн хэлбэрийн (улсын ба хоршооллын, хөдөлмөрчдийн, хөрөнгөтний) өмч оршин байгааг хууль ёсоор зөвшөөрөн бэхжүүлсэн бол шинэ үндсэн хуульд хөдөлмөрчдийн хувийн өмч, хөрөнгөтний өмч хоёрыг хасжээ. Ингэснээр, шинэ үндсэн хуулийг зохиогчид нь мөнөөхөн «их үсрэлт» «соёлын хувьсгал» гэгчийн жилүүдэд хөдөлмөрчдийн хувийн өмчийн аж ахуйг нийтээр нь «коммун»-д албадан нэгтгэснээ хууль ёсоор бататган, сүүлийн үед үндэсний хөрөнгөтний этгээдтэй эвлэрэх бодлогод шилжсэнээ хаацайлан, өнөөгийн хятадад хөдөлмөрийн биш орлогоор амьдардаг үндэсний хөрөнгөтний язгуурлаг хэсэг байсаар байгааг зориуд үгүйсгэжээ. 

	Шинэ үндсэн хуульд «Ардын коммуны гишүүд аминдаа эдэлбэрийн жижиг газартай байх, өрхийн жижиг туслах аж ахуй эрхлэх, мал аж ахуйн районд бол өөртөө цөөн малтай байхыг зөвшөөрнө13» гэсэн шинэ заалт оруулж, улмаар «хэн эс ажиллавал, тэр үл иднэ», «хүн бүр чадлынхаа хэрээр хөдөлмөрлөж, хийснийхээ хэрээр авах» социалист зарчмыг төр хэрэгжүүлнэ гэсэн марксист лоозон тунхаглажээ. Энд Бээжингийн эрх баригчид яагаад коммуны гишүүдийн өрхийн туслах аж ахуйн тухай заалт оруулах, урьд нь хөдөлмөрөөр хуваарилах социалист зарчмын эсрэг дайран довтолж, түүнийг «хүмүүсийн хооронд тэгш биш байдлыг хадгалах, капитализмыг сэргээх» зарчим хэмээн зүхдэг байснаасаа буцав? гэдэг асуудал зүй ёсоор гарч ирж байна. Хэргийн чухамхүү бодит байдлаас үзвэл тэд гэв гэнэт марксист байр сууринд шилжсэндээ биш, харин «их залуурчийн» өөрийнх нь зоригжуулснаар жижиг хөрөнгөтний тэгшитгэн хуваарилах зарчмыг хятадын нийгмийн амьдралд хүчээр хэрэгжүүлсэн хэнээт бодлого нь бүтэлгүй болсон хийгээд хөдөлмөрөөр хуваарилах зарчим бол социализмын үед түүхийн ёсоор гарцаагүй байх шударга зарчим мөн гэсэн марксист үндэслэлийн үнэн зөв болохыг харгалзан үзэхээс аргагүй болсныг харуулж байна. Үүнийг, шинэ үндсэн хуулийн төслийн тухай илтгэл дахь «социализмыг уян хатан байдлаар хамгаалах» шаардлагаас тухайн нэмэлтийг оруулах болсон гэсэн тайлбар нотолж байна. Тэгэхдээ шинэ үндсэн хууль зохиогчид нь нийгмийн орлого ба бүтээгдэхүүнийг хөдөлмөрөөр хуваарилах социалист зарчмыг хөсөрдүүлж тариачны өрхийн туслах аж ахуйтай байх эрхийг эвдсэн маогийн өөрийнх нь гэм бурууг цагаатгахын тулд «амины эдэлбэрийн жижиг газрыг үлдээхгүйгээр, үйлдвэрлэлийн бүтээгдэхүүнийг нормчлон хуваарилах аргаар тариачны өрхийг бэхжүүлэн өөд татахыг шаардаж байсан Лю Шаоци, Линь Бяо нарын учир утгагүй мөрийн хөтөлбөрөөс эрс зааглан салав14» гэж зарлаж байна. Нөгөө талаар БНХАУ-д ноёрхож байгаа цэргийн дэглэмийн одоогийн нөхцөл байдлыг өөрчлөөгүй цагт шинэ үндсэн хуульд тунхагласан хөдөлмөрөөр хуваарилах социалист зарчим нь амьдралд хэрэгжих бололцоо, найдваргүй юм. 

	БНХАУ-ын 1954 оны үндсэн хуульд бэхжигдсэн төрийн байгууллагуудын үйл ажиллагааны ардчилсан зарчим болох ард олныг түшиглэх хийгээд тэдэнтэй үргэлж нягт харилцаатай байх, олон түмний хяналтад байх, хууль ёсыг сахих тухай заалтуудыг хасаж, «төрийн байгууллага, албан газрын ажилтнууд нь марксизм-ленинизм-маоцзэдунизмын үзэл санааг гүнзгий судлах үүрэгтэй15» гэсэн заалтыг оруулжээ. Ингэснээр шинэ үндсэн хууль зохиогчид нь социалист төрийн зохион байгуулалтын ба үйл ажиллагааны марксист зарчмыг хэрэг дээрээ устган, харин марксизм-ленинизмээр халхавч хийн шинжлэх ухааны социализмд харш үзэл суртал - маоцзэдуны үзэл санааг төрийн үйл ажиллагааны гол зарчим болгожээ. Тийнхүү Мао Цзэдуны хэлсэн үгийг цээжлүүлж, одоогийн хятадын төрийн байгууллагуудын зарчим болгон хэрэгжүүлэх явдлынхаа зайлшгүйг тайлбарлахдаа «Линь Бяо болон Күнзийг шүүмжлэх хөдөлгөөнийг цаашид улам өргөн, гүнзгий, цуцалтгүй өрнүүлэх ажлыг үргэлжлүүлэх, социалист хувьсгалын хэрэгт дээд зэргээр анхаарлаа хандуулах шаардлагаас урган гарч байгаа юм» гэж өчиж байна. Өнөөгийн БНХАУ-д явагдаж байгаа «пролетарийн диктатурын үед социалист хувьсгалыг үргэлжлүүлэх», марксизм-ленинизмийн шинэ хөгжил - «их залуурчийн сургаал» гэдэг нь хэрэг дээрээ чухам юу билээ? гэдгийн үүднээс үзвэл «Мао Цзэдуны үзэл санааг гүнзгий судлах үүрэгтэй» гэсэн өмнөх шинэ зарчмын мөн чанар нь социализмд харш бодлогыг л төрийн байгууллагад мөрдүүлэх гэснээс өөр юу ч биш юм. 

	Бас шинэ үндсэн хуульд «өргөн шүүмжлэл явуулах, дацзыбао гаргах нь ард олны байгуулсан социалист хувьсгалыг явуулах шинэ хэлбэр мөн16» гэсэн тусгай заалт нэмжээ. Энэ нь «аугаа их соёлын хувьсгал» гэгчийн жилүүдэд түүнийг эсэргүүцэгчдийн «штаб»-уудыг илрүүлэн устгаж байсан бузар аргыг хууль цаазын үндэслэлтэй болгон бэхжүүлсэн хэрэг даруй мөн. 

	БНХАУ-ын 1954 оны үндсэн хууль дахь «БНХАУ-ын зэвсэгт хүчин бол ард түмний мэдэлд байна» гэсэн зарчмын чухал заалтыг шинэ үндсэн хуулиар хасаж, ХКН-ын удирдах ролийг өндөржүүлэх нэрийдлээр төрийн бүх аппаратыг Мао Цзэдуны гарт төвлөрүүлснийг туйлд хүргэн «ХКН-ын Төв Хорооны дарга нь бүх орны зэвсэгт хүчнийг толгойлно17» гэж шинэчлэн тогтоожээ. Энэ нь хятад оронд Маогийн нэгэнт тогтоосон цэргийн бурангуй дэглэмийг тулж хятадын хөдөлмөрчдийг зэвсгээр даран хүчирхийлж байх гэсэн хэрэг мөн. 

	Шинэ үндсэн хууль нь түрүүчийн үндсэн хуулиар тогтоогдсон БНХАУ-ын төрийн дээд эрх барих байгууллага - БХАТХ, түүний байнгын хорооны эрхийг тодорхойгүй болгон үлэмж хязгаарлахын хамтад БХАТХ-ын үйл ажиллагааны ардчилсан зохион байгуулалтыг эвджээ. Тухайлбал, БХАТХ-ын хуралдах журам, төлөөлөгчдийн бүрэн эрх, сонгогчдын өмнө ажлаа тайлагнах ба хянагдах журмын тухай заалтуудыг авч хаяад, БХАТХ-ын зохион байгуулалт, ардчиллын чухал хэлбэр болсон байнгын ба байнгын бус комисс (үндэстний хэрэг эрхлэх, хууль боловсруулах, төсвийн комисс, мандатын комисс)-уудыг устгажээ. БХАТХ-ын зарим чухал эрх (улсыг батлан хамгаалах хорооны дэд дарга ба гишүүдийг томилох, ардын дээд шүүхийн дарга, улсын прокурорыг сонгох, улс орны засаг захиргаа - дэвсгэр нутгийн хуваарийг тогтоох, уучлал үзүүлэх, дайтах найрамдах асуудлыг шийдвэрлэх зэрэг)-ийг хассанаас гадна үндсэн хуулийг батлах ба өөрчлөх журмын тухай зарчмын нэн ач холбогдол бүхий заалтыг мөн авч хаяжээ. Түүнчлэн БХАТХ-ын Байнгын хорооноос Төрийн зөвлөл (ТЗ), дээд шүүх, улсын прокурорын ажлыг хянах эрх, ТЗ-ийн тогтоол тушаал нь үндсэн хууль ба бусад хууль, зарлигт харшилбал түүнийг хүчингүй болгох эрх болон БХАТХ-ын өмнө ажлаа хариуцан тайлагнах заалтыг үгүй хийжээ. Энэ бүхэн нь урьд хятадын ард түмний бүрэн эрхт байдлын дээд илрэл бөгөөд түүнийг хэрэгжүүлэх зэвсэг болж байсан төрийн дээд эрх барих байгууллагуудын эрх мэдэл, нийгмийн амьдралд гүйцэтгэх роль мөхөстөн унаж, төрийн дээд эрх гагцхүү Маогийн мэдэлд шилжсэнийг хуульчлан бататгажээ. 

	БНХАУ-ын төрийн дээд эрх барих байгууллагын нэгэн гол эшилбэр болж байсан БНХАУ-ын даргын албан тушаалыг шинэ үндсэн хуулиар үгүй болгожээ. Энэ нь нэг талаар улсын даргын албан тушаал нь БНХАУ-ын төрийн захиргааны эрх мэдлийг гартаа авахыг санаархагчдын тэмцлийн гол бай болж байсантай, нөгөө талаар, улс орных нь засгийн бүх эрх ХКН-ын дарга Мао Цзэдуны гарт бүрэн төвлөрсөнтэй шууд холбоотой бололтой. 

	Улигт «соёлын хувьсгал» гэгчийн явцад орон нутаг дахь ард түмний төрийн байгууллагын систем бут ниргэгдэж маогийн бүлгийнхний тааллаар томилогдсон этгээдүүдээр эмхлэн зохион байгуулсан цэргийн захиргааны байгууллага - «хувьсгалт хороод» байгуулагдсаныг шинэ үндсэн хуульд хууль ёсны болгохын зэрэгцээ үндэсний өөртөө засах районуудыг засаг захиргааны ердийн нэгжтэй адил эрхтэй болгож, улмаар үндэстний эрх ба ашиг сонирхлыг гаргуунд нь хаяжээ. 

	Энэ талаараа БНХАУ-ын шинэ үндсэн хууль нь гоминданы харгисуудын 1947 онд батлан тунхаглаж байсан үндсэн хуулиас ч гэдрэг ухарсныг цохон тэмдэглэхгүй байж болохгүй байна. 

	БНХАУ-ын шинэ үндсэн хууль нь 1954 оны үндсэн хуульд бэхжүүлэгдсэн ардын шүүн таслах байгууллагуудын байгуулагдах журам, бүрэн эрхийн хугацаа болон үйл ажиллагааны ардчилсан зарчмууд (ардын төлөөлөгчдийг оролцуулах, хэрэгтнийг өмгөөлүүлэх эрхээр хангах, шүүн таслах ажлыг ил явуулах, шүүгч нь гагцхүү хуульд захирагдаж байх, шүүхүүд өөрийгөө сонгосон байгууллага буюу олон түмэнд хянагдан ажлаа тайлагнах зэрэг заалт)-ыг үгүй хийж орон нутаг дахь шүүхийн үүргийг хувьсгалт хороодод хавсаргажээ. Бас хууль ёсны биелэлтэд хяналт тавих прокурорын байгууллагыг устгаж, түүний үүргийг нийгмийг аюулаас хамгаалах байгууллагад шилжүүлэн иргэдийг баривчлах эрхийг түүнд олгожээ. 

	Энэ бүхэн нь өнөөгийн Хятадын эрхийг барьж буй маогийнхнаас хууль ёсыг хөсөрдүүлж дураар аашлах явдлыг хуульчлан бэхжүүлсэн хэрэг мөн. 

	БНХАУ-ын шинэ үндсэн хуулийн өөр нэг онцлог нь түрүүчийн үндсэн хуулиар тогтоон бэхжүүлсэн ард иргэдийн ардчилсан эрх чөлөөг эвдэж амьдралд хэрэгжүүлэх хууль цаазын болон материалын баталгааг устгасанд оршиж байна. БНХАУ-ын шинэ үндсэн хуулийг зохиогчид нь социалист үндсэн хуулийн гол шинж болох иргэдийн эрх чөлөөний баталгааг хасаж нийгэм-эдийн загсаг, улс төр, хувийн эрх чөлөөний жагсаалт төдийг оруулснаар БНХАУ-ын 1954 оны социалист үндсэн хуулийг социалист биш болгон шинэчилснээ туйлд нь хүртэл батлан үзүүлжээ. 

	Ийнхүү хятадын хөдөлмөрчдийн хувьсгалт тэмцлээрээ байлдан олж 1954 оны үндсэн хуульд тодорхойлон бэхжүүлсэн ардчилсан эрх чөлөөг үгүй хийсэн нь юуны өмнө хятадын ард түмний эсрэг, социализмын байгуулалтын түгээмэл зүй тогтоолын эсрэг Мао Цзэдуны явуулж буй улс төрийн бодлоготой холбоотой юм. 

	БНХАУ-ын шинэ үндсэн хууль бол бүхэлдээ 1954 оны үндсэн хуулиар тогтоон бэхжүүлсэн социалист байгуулалтын амжилт, ардчилсан ёс журам Маогийн сэдэж зохион байгуулсан «их үсрэлт», «пролетарийн аугаа их соёлын хувьсгал» гэгчийн дүнд эвдэгдэж өнөөгийн Хятадын нийгэмд буй болсон нийгмийн янз бүрийн хямрал зөрчлийг Бээжингийн удирдах бүлгийнхэн өөрсдийн явцуу эрх ашигт зохицуулан шийдвэрлэж байх зорилт тавьсныг харуулж байна. 

	БНХАУ-ын шинэ үндсэн хууль нь бүх талаараа социализмын эсрэг, хятадын ард түмний эрх ашиг хийгээд хүсэл зоригийн эсрэг илтэд чиглэж байгаа болохоор одоогийн хятадын нийгэмд нэгэнт бий болсон нийгэм-эдийн засаг, улс төр, үзэл суртлын зөрчлийг арилгаж чадахгүй. Харин хятадын ард түмэн энэхүү шинэ үндсэн хууль гэгчийн хуурамч мөн чанарыг танин мэдэж социалист хувьсгал ба пролетарийн диктатурын тухай жижиг хөрөнгөтний үзэл, үйл ажиллагаа нь марксизм ленинизмийн хөдөлшгүй зарчимд эрс харш болохыг ойлгож авах нь эргэлзээгүй.

	 


ДЭН СЯОПИНИЙ НАМТАР

	Хятадын удирдлагын гол хүний нэг нь Дэн Сяопин юм. Энэ хүн «соёлын хувьсгалын» үед шүүмжлэгдэн буруушаагдаж байсан бөгөөд одоо цагаадаж ХКН-ын Төв Хорооны Улс Төрийн Товчооны гишүүн, Төрийн Зөвлөлийн ерөнхий сайдын орлогчийн албан тушаалын ажил хийж байна18.

	Дэн Сяопин (Дэн Вэньпин, Дэн Сисянь) 1904 онд Сычуань мужийн Куанъан хошуунд төржээ. Францад суралцах хүмүүсийн бэлтгэл ангид 1919 онд Чунцинд сурч байгаад 1921 онд Францад явжээ. Тэнд байхдаа 1922 онд Хятадын Коммунист Залуучуудын Эвлэлд, 1924 онд ХКН-д элсжээ. Хятадад буцаж ирснийхээ дараа 1925 онд ЗСБНХУ-д явж Дорно дахины хөдөлмөрчдийн Их сургуульд суралцжээ. 1926 онд Хятадад дахин буцаж ирээд Шэньси мужид Сунь Ятсений нэрэмжит цэргийн Академийн хичээл эрхэлсэн деканаар ажиллаж байв. 1926 —1932 онд Шэньси, Гуаньси, Цзянси мужид цэргийн отряд зохион байгуулагчдын нэг нь байв. 1929 онд Юйцзян (Гуаньси)-д хөдөө аж ахуйг хамтралжуулахад оролцов. 1929 оны 9-р сард Чжан Юньигийн хамт Гуаньси мужийг хамгаалах цэргийн 4-р бригадын отрядуудад бослого зохион байгуулж, мөн оны 12-р сард Хятадын Улаан Армийн 7-р корпусыг байгуулжээ. Дэн Сяопин энэ корпусын улс төрийн комиссар, Чжан Юньи түүний командлагч нь тус тус болжээ. 1929 оны 12-р сард Фронтын хороог зохион байгуулж, түүний нарийн бичгийн дарга болсон байна. 1930 онд Дэн Сяопин 3-р Армийн штабын дарга болов. 1931 оны 1-р сард Гуандунд 7-р корпуст орсны дараа Сянганд очжээ. Сянганд байж байгаад мөн онд Шанхайд очив. 1932 онд Цзянси мужид суртал нэвтрүүлгийн аппаратад ажиллахаар шилжив. Жуйцзин дахь хувьсгалт Төв баазын ХКН-ын нарийн бичгийн дарга бөгөөд хятадын ажилчин, тариачны улаан армийн улс төрийн Ерөнхий Газрын суртал нэвтрүүлгийн хэлтсийн дарга болов. Тухайлбал, «Улаач Од»-ын эрхлэгчээр ажиллаж, цэргийн сургуульд лекц уншиж байв. 1933 онд ХКН-ын Цзянси мужийн нарийн бичгийн дарга болов. 1934-1935 онд Их аялалд оролцож Хойд Шэньсид ирснийхээ дараа 1-р армийн улс төрийн газрыг толгойлов. 1937 онд Ардын Арми 8-р Арми болж өөрчлөгдөхөд Дэн Сяопин 129-р дивизийн командлагчийн орлогч болжээ. Удалгүй мөн онд 8-р армийн улс төрийн газрыг толгойлов. Түүний дараах жилүүдэд, Дэн Сяопин Хойд Хятадад цэргийн олон тооны байлдааны ажиллагаанд оролцсон бөгөөд тухайлбал, 1940 онд Дайхан уулын районд болсон тэмцлийг удирджээ. 

	1943 онд Хувьсгалт Цэргийн Зөвлөлийн улс төрийн Газрыг толгойлж, мөн онд Дайханы цэргийн тойргийн улс төрийн комиссар болов. 1945 оны 4-р сард ХКН-ын Төв Хорооны гишүүн болж, мөн оны 8-р сард Шаньси-Хубэй-Шаньдун-Хэнань мужуудын цэргийн тойргийн улс төрийн комиссар болов. 

	1947 оноос эхлэн чөлөөлөх дайн дуустал Дэн Сяопин Лю Бочэний хамт Төв Хятадад байлдаж байсан хүчийг командалж байв. 1948 онд Дэн Сяопин хээрийн 2-р Армийн комиссар болж Хуайхайгийн байлдааны ажиллагааг удирдан зохион байгуулагчдын нэг нь байв. 1949 онд Сычуань мужид орж очсон хүчийг командалж байв. 

	1949 оноос эхлэн Дэн Сяопин Ардын Төв Засгийн Газрын гишүүн, Ардын хувьсгалт цэргийн Зөвлөлийн гишүүн болов. 1950—1954 онд баруун өмнөд Хятадын нам, цэрэг, засаг захиргааны аппаратад удирдах ажил хийж байв. Тухайлбал, Хятад-Зөвлөлтийн найрамдлын нийгэмлэгийн захиргааны гишүүн байв. 

	1952 оноос эхлэн Ерөнхий сайдын орлогчийн албан тушаалд байв. 1952-1954 онд улсын төлөвлөгөөний хорооны гишүүн, 1953—1954 онд Сангийн Яамны сайдаар ажиллаж байв. 1949 оноос эхлэн Бүх Хятадын ардын улс төрийн Зөвлөлдөх Зөвлөлийн Хорооны гишүүн болжээ. 1954 оны 5-р сард Гао Ган болон Жао Шушигийн бүлгийг Хятадын удирдлагаас зайлуулсны дараа Дэн Сяопин ХКН-ын Төв Хорооны ерөнхий нарийн бичгийн дарга, 1954 оны 9-р сараас эхлэн Үндэсний Батлан хамгаалах зөвлөлийн орлогч даргаар ажиллав. ХКН-ын VIII их хурлын дараа 1956 онд Дэн Сяопин ХКН-ын Төв Хорооны Улс Төрийн Товчооны байнгын хорооны бүрэлдэхүүнд орж, ХКН-ын Төв Хорооны ерөнхий нарийн бичгийн даргаар дахин сонгогдсон. 

	1956 онд ЗХУКН-ын XXII их хуралд оролцсон ХКН-ын төлөөлөгчдийн бүрэлдэхүүнд Дэн Сяопин орсон юм. 1957, 1960 онд Дэн Сяопин ЗСБНХУ-д очиж байсан бөгөөд 1959 онд Япон, Италийн Коммунист намын төлөөлөгчидтэй хийсэн хэлэлцээнд оролцож байв. 1961 онд БНАСАУ-д зочилсон байна. 

	1958, 1964 онд Бүх Хятадын ардын төлөөлөгчдийн 2, 3 дахь удаагийн хуралд төлөөлөгчөөр сонгогдон оролцжээ. 1963—1964 оны зааг дээр Чжоу Эньлайг эзгүй байх үеэр Дэн Сяопин Ерөнхий Сайдын үүрэг гүйцэтгэж байв. 

	1963 оны 7-р сард ЗХУКН, ХКН-ын хооронд явагдсан хэлэлцээнд Дэн Сяопин ХКН-ын Төлөөлөгчдийг толгойлж байсан бөгөөд 1965 оны 7-р сард Румыны Коммунист намын их хуралд оролцсон ХКН-ын төлөөлөгчдийг тэргүүлжээ. 

	 1966 оны 8-р сард болсон ХКН-ын-Төв Хорооны XI Бүгд хурал Дэн Сяопинийг ХКН-ын Төв Хорооны Ерөнхий нарийн бичгийн даргаас халжээ. Мөн оны 8, 9, 10-р сард Бээжинд улаан хамгаалагчидтай хийсэн хэд хэдэн цуглаан-уулзалтад Дэн Сяопин оролцов. Тухайлбал 1966 оны 8-р сард Дэн Сяопин улаан хамгаалагчдын үйл ажиллагааны эх үүсвэрийг тавьсан залуучуудын өргөн цуглаанд оролцов. Тэр үеийн хэвлэлд Мао Цзедун, Линь Бяо, Чжоу Эньлай, Тао Чжу, Чэнь Бода нарын дараа 6-р байранд Дэн Сяопиний нэр бичигдэж байв. 1966 оны X сарын 1-нд БНХАУ-ын үндэсний баярыг тэмдэглэх ёслолд Дэн Сяопиний нэр 9-рт орж байв. 1966 оны X сарын 24-нд болсон тайлангийн хуралд Мао Цзэдун үг хэлэхдээ Дэн Сяопинийг буруушааж тэр бээр олон асуудлаар Мао Цзэдунээс хувийн зөвлөгөө аваагүй бөгөөд «тусгаар тогтносон хаант улс» байгуулсан гэжээ. 1966 оны эцсээр улаан хамгаалагчдын хэвлэлд Мао Цзэдуны шугамыг эсэргүүцэгчдийн тэргүүнд Дэн Сяопиний нэр Лю Шаоцигийн хамт бичигдэж байлаа. 1967 оны 1-р сар гэхэд Улаан хамгаалагч нарын мэдээлэх хуудас Дэн Сяопинийг элдвээр дайрсаар байв. Мөн онд дам ярианаас үзвэл, газар сайгүй үргэлжилж байсан дайралтаас болж амиа хорлох гэж хэдэн удаа оролджээ. 1967 оны 1-р сарын 5-нд Төв Хороонд улс төрийн үйл ажиллагааны тухай зөвлөгөөн дээр Мао Цзэдун нэлээд болгоомжтой хэлэхдээ «Дэн Сяопиний хувьд надтай харьцахдаа доорх тактикийг баримталж байна. Тэр бээр намайг хүндэтгэдэг боловч ойр дотнын ч харилцаатай байхгүй байна» гэжээ. Улаан хамгаалагчдын оролцсон 1967 оны 3-р сарын 18-нд болсон уулзалтад Линь Бяо үг хэлэхдээ «Аж үйлдвэр, тээврийн байгууллага нь Лю Шаоци, Дэн Сяопин, Пэнь Чжэнь, Бо Ибо зэрэг нөхдийн шугам болон капитализм, ревизионизмын нөлөөн дор байсан...” бөгөөд «Лю болоод Дэн нь марксизм-ленинизм, Мао Цзэдуны үзлээс үндсээрээ ухарчээ» гэж буруутгасан байна. 

	БНХАУ-ын Гадаад Явдлын Яамны сайд агсан Чэнь Игийн эсрэг ажиллагаа, ялангуяа 1967 оны зун тун идэвхжиж байх үеэр Индонезид БНХАУ-ын Хэргийг Түр Хамаарч байсан Яо Дэншань «Лю, Дэн, Чэнь тонилтугай!» гэсэн лоозон дэвшүүлсэн юм. Гэвч удалгүй энэ лоозонг хятадын удирдагчид зогсоожээ. Тэр үед Чэнь Игийн нэрийг уг шүүмжлэлд оруулахгүй байлгах явууллага хийгдсэн нь «Лю, Дэн тонилтугай!» гэсэн лоозон суртал нэвтрүүлэгт гарсаар байснаас илэрхий. 

	Улаан хамгаалагчдын тараасан материалууд 1967 оны 4-р сард Дэн Сяопинийг буруутгахдаа: "Мао Цзэдун даргын эсрэг тэмцэл явуулж, ангийн тэмцлийг унтраах онолыг тунхаглаж, «Их үсрэлт» ба Ардын коммун руу дайралт хийж, Залуучуудын Эвлэлийн үйл ажиллагаа болон залуучуудыг хүмүүжүүлэх асуудлаар гаргасан Мао Цзэдуны жанжин шугамыг үл хайхран, Бээжингийн хөгжимт драмыг өөрчлөн тавих явдлыг боогдуулсан» гэжээ. Түүнчлэн дээд тушаалын боловсон хүчний дундаас «урвагчид, буун өгөгсөд болон элдвийн гайхал, чөтгөрүүдийг элсүүлэн «Петефийн клуб» байгуулах «хар оролдлого» хийсэн гэж буруутгажээ. 

	«Цзянси мужийн хувьсгалт хорооны дарга Чэнь Шицин ХКН-ын Төв Хорооны орлогч дарга Линь Бяотай уулзсан тухай» тэмдэглэлд 1968 оны 6-р сард бичихдээ «Лю Шаоци, Дэн Сяопин, Ань Цзивэнь нар нь урвагчдад байр суурь тавьж өгөх зорилгоор улаан армийн боловсон хүчнийг газар сайгүй хөөж байсан» гэжээ. Гуанчжоуд 1968 оны 3-р сард улаан хамгаалагч ба самуун дэгдээгч нарын нийтэлсэн баримт бичигт ХКН-ын удирдах зүтгэлтнүүдийн хувийн байдлыг тодорхойлохдоо, Дэн Сяопинийг «хувьсгалын эсэргүү ревизионист» гэж нэрлэж, «Их удирдагчийн орлогч бөгөөд найз нөхөр Линь Бяогийн эсрэг галзуурсан дайралт хийж» Мао даргын бүтээлийг ХАЧА-иар судлуулах уриа гарган улс төрийн капитал хуримтлуулж буй өчүүхэн хүн» гэж түүнийг гүтгэн тодорхойлжээ. ЖЭНЬМИНЬ ЖИБАО сонин ч гэсэн тэр үед 1968 онд Дэн Сяопинийг «урвагч, тусгай тагнуул, хувьсгалын эсэргүү ревизионист» гэж хурцаар шүүмжилсэн билээ. 

	Дэн Сяопин зөвхөн 1973 оны хавар цагаадаж, Төрийн Зөвлөлийн Ерөнхий сайдын орлогчийн албан тушаалд ажиллах болсон юм. 1973 оны 8-р сард хуралдаж Линь Бяог шүүмжилсэн ХКН-ын X их хурлаас Дэн Сяопинийг Төв Хорооны бүрэлдэхүүнд дахин оруулжээ. 1974 оны 1-р сард Дэн Сяопинийг ХКН-ын Төв Хорооны Улс Төрийн Товчооны бүрэлдэхүүнд оруулсан боловч энэ тухай Хятадын хэвлэл албан ёсоор мэдээлсэнгүй. Хятадаас Азид явуулж байгаа бодлогыг Дэн Сяопин эрхэлдэг ажээ. 

	1974 оны 4-р сарын 6-нд НҮБ-ын Ерөнхий Ассамблейн тусгай чуулганд БНХАУ-ын төлөөлөгчдийг Дэн Сяопин тэргүүлж оролцов. Түүнийг Нью-Йоркт байхад Төрийн нарийн бичгийн дарга Киссинджер хүлээн авч уулзжээ. Иймд Дэн Сяопин бол хятадын дээд удирдлагаас АНУ-д анх удаа очсон хүн мөнийг тэмдэглэвэл зохино. 

	Дэн Сяопиний адал явдал бол Мао Цзэдунээс нам, улсын удирдах боловсон хүчинтэй харьцаж байсан ажиллагааны арга барил болон хятадын дээд удирдлага дахь үнэнхүү зөрчлийг бүрэн гэрчилж байна. 

	Ийнхүү хүмүүсийг хачирхагаар өөрчлөх нь «Их Хятадыг» сэргээх гэсэн үндсэрхэх, жанжлах эрмэлзэл бүхий удирдлагын доторх зарим бүлгийн хувьд ч гэсэн нийтлэг зүйл хэмээн бодож болохоор байна. 

	 

	Польшийн Дорно-Өрнийн харилцааны судлалын төвийн «Бюллетень» 1974 оны № 3(8)-аас орчуулав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

